
TUSARASSAT
ᑐᓴᕋᔅᓴᑦ

ᓄᓘᔮᕐᒥ ᐊᕐᕌᒍᑕᒫᖅ 
ᐱᓕᕆᓂᐅᔪᓂᒃ 
ᕿᒥᕐᕈᓂᕐᒥᒃ 
ᑲᑎᒪᐅᑎᖃᕐᓂᖅ

ᑕᓪᓗᕈᑎᐅᑉ ᐃᒪᖓ 
ᐊᒻᒪᓗ ᑐᕙᐃᔪᐃᑦᑐᖅ 
ᓇᓗᓇᐃᖅᑕᐅᓂᖏᒃ

ᑲᓇᑕᐅᑉ ᒐᕙᒪᒃᑯᖏᑦ  
ᒪᒥᐊᑦᑐᑦ ᕿᑭᖅᑕᓂ 
ᐃᓄᖏᓐᓄᑦ

WWW.QIA.CA

   info@qia.ca             @Qikiqtanilnuit            @Qikiqtani_Inuit            @Qikiqtani_Inuit

ᐅᑭᐊᒃᓵᖅ 2019



ᓄᓇᓖᒃ 
ᑐᓚᑦᑕᖅᕕᖏᒃ 
ᐊᐅᓱᐃᑦᑐᒥ 
ᖃᐅᓱᐃᑦᑐᒥᓗ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᐊᖏᔪᖅᑳᖓ ᐸᐅᓗᓯ 
ᐊᕿᐊᕈᖅ ᑐᓐᖓᓱᑦᑎᑦᑎᔪᔪᖅ ᑲᓇᑕᐅᑉ ᒐᕙᒪᖓᑕ 
ᐃᖏᕐᕋᔪᓕᕆᓂᕐᒧᑦ ᒥᓂᔅᑕᒋᔭᖓᓂᒃ ᒫᒃ ᒐᓅᒥᒃ ᐃᖃᓗᓐᓂ, 
ᐋᒡᒌᓯ 14-ᖑᑎᓪᓗᒍ, ᓇᓗᓇᐃᖅᑐᐃᔭᖅᑐᑎᓪᓗᒍ ᓄᓇᓖᑦ 
ᑐᓚᑦᑕᖅᕕᖏᓐᓂᑦ ᐊᐅᓱᐃᑦᑐᒥ ᐊᒻᒪᓗ ᖃᐅᓱᐃᑦᑐᒥ. ᑖᒃᑯᐊ 
ᑮᓇᐅᔭᑦ ᐃᓕᐅᖅᑲᖅᑕᐅᓂᐊᖅᑐᑦ ᓴᖅᑭᖅᑕᐅᔪᔪᑦ ᐋᒡᒌᓯ 
ᐱᒋᐊᓐᖓᕐᓂᖓᓂ ᑲᓇᑕᐅᑉ ᐊᖏᔪᖅᑳᕐᔪᐊᖓᓄᑦ ᔭᔅᑕᓐ ᑐᕉᑐᒧᑦ 
ᐃᓗᐊᓃᑦᑐᑎᒃ ᑕᓪᓗᕈᑎᐅᑉ ᐃᒪᖓᑕ ᐊᒻᒪ ᑐᕙᐃᔪᐃᑦᑐᖅ 
ᐊᖏᖃᑎᒌᒍᑎᓂ. ᑲᓇᑕᐅᑉ ᐃᖏᕐᕋᔪᓕᕆᔨᖏᑦ ᑐᓂᓯᓂᐊᖅᑐᑦ 
$76.5 ᒥᓕᐊᓐ ᑖᓚᓂᒃ 7 ᐊᕐᕌᒍᑦ ᐊᓂᒍᕋᓱᑦᑎᓪᓗᒋᑦ ᑕᒪᑐᒧᖓ 
ᐱᓕᕆᓂᐅᑉ ᒥᒃᓵᓄᑦ, ᐃᓚᒋᔭᐅᓗᓂ $190 ᒥᓕᐊᓐ ᑖᓚᓄᑦ 
ᑮᓇᐅᔭᓄᑦ ᐱᖁᑎᕐᔪᐊᓕᐅᕈᑎᒃᓴᓄᑦ ᑕᓪᓗᕈᑎᐅᑉ ᐃᒪᖓᓄᑦ 
ᐊᑦᑐᐊᔪᓄᑦ ᓄᓇᖃᑦᑐᓄᑦ.

ᑕᓪᓗᕈᑎᐅᑉ ᐃᒪᖓ 
ᐊᒻᒪᓗ ᑐᕙᐃᔪᐃᑦᑐᖅ 
ᓇᓗᓇᐃᖅᑕᐅᓂᖏᒃ
ᐋᒡᒌᓯ 1, 2019-ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ 
ᑲᓇᑕᐅᑉ ᒐᕙᒪᒃᑯᖏᑦ ᑕᖅᑲᐅᖓ ᓇᓗᓇᐃᕐᓯᓚᐅᕐᓯᒪᒻᒪᑕ 
ᓴᐳᔾᔨᔾᔪᑎᐅᑲᐃᓐᓇᓂᐊᖅᑐᒥᒃ ᑐᕙᐃᔪᐃᑦᑐᕐᒧᑦ ᐊᒻᒪᓗ 
ᐃᓄᐃᑦ ᐊᒃᑐᖅᑕᐅᓂᖏᓐᓄᑦ ᐱᕚᓪᓕᕈᑎᔅᓴᖏᓐᓄᓪᓗ 
ᐊᖏᖃᑎᒌᒍᑎᖃᕐᓂᕋᓕᖅᑐᑎᒃ ᓴᖅᑭᖅᑕᐅᓂᖓᓄᑦ 
ᑕᓪᓗᕈᑎᐅᑉ ᐃᒪᖓ ᑲᓇᑕᓕᒫᒥ ᐃᒪᕐᒥᐅᑕᓄᑦ 
ᓴᐳᔾᔨᕕᕈᕐᓂᐊᕐᓗᓂ.

“ᑕᒪᔾᔭ ᐱᔭᐅᔪᓐᓇᖅᑐᑦ ᐃᓄᐃᑦ 
ᐊᒻᒪᓗ ᑲᓇᑕᐅᑉ ᒐᕙᒪᖓ 
ᑲᑎᒪᔭᖅᑐᖃᑦᑕᑎᓪᓗᒋᑦ ᑕᐃᒫᓪᓗᐊᖅ 
ᐱᔪᓐᓇᐅᑎᖃᖅᑐᑎᒃ. ᓴᐳᑎᒍᓐᓇᕋᑦᑎᒍ 
ᐃᒪᕕᖁᑎᕗᑦ ᐊᒻᒪᓗ ᐃᓄᖁᑎᕗᑦ. 
ᐊᓯᐅᑦᑕᐃᓕᑎᑦᑎᔪᓐᓇᖅᑐᒍᑦ ᐃᒪᕕᐅᑉ 
ᓯᑯᖓᓂᑦ, ᐊᒻᒪᓗ ᓯᕗᓂᒃᓴᖃᑦᑎᐊᑎᑦᑎᓗᑕ 
ᓱᕈᓯᖁᑎᑦᑎᓐᓂᑦ. ᑕᒪᓐᓇ ᑖᕗᖓᓕᒫᖅ 
ᖃᐅᔨᒪᔭᐅᓂᐊᓕᖅᑐᖅ. ᐱᔭᕗᑦ!

ᐃᓚᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ 
ᐅᖃᐅᓯᕆᓚᐅᖅᑕᖏᑕ ᑕᓪᓗᕈᑎᐅᑉ ᐃᒪᖓ 
ᐊᒻᒪᓗ ᑐᕙᐃᔪᐃᑦᑐᖅ ᐅᖃᐅᓯᐅᑎᓪᓗᒋᒃ. 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᐊᖏᔪᖅᑳᖓ, 
ᐸᐅᓗᓯ ᐊᕿᐊᕈᖅ, ᑐᓐᖓᓱᑦᑎᑦᑎᓚᐅᖅᑐᖅ ᑲᓇᑕᐅᑉ 
ᐊᖏᔪᖅᑳᕐᔪᐊᖓᓂᑦ ᔭᔅᑕᓐ ᑐᕉᑐᒥᒃ, ᒥᓂᔅᑕᒥᒃ 
ᐊᕙᑎᓕᕆᓂᕐᒧᑦ ᐊᒻᒪ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ, ᑳᑐᕆᓐ 
ᒪᑭᐊᓇ ᐊᒻᒪᓗ ᒥᓂᔅᑕᐅᔪᖅ ᐃᒪᕐᒥᐅᑕᓕᕆᔨᒃᑯᓐᓄᑦ ᐊᒻᒪᓗ 
ᑲᓇᑕᒥ ᓯᑯᓯᐅᑎᓕᕆᔨᒃᑯᓐᓄᑦ, ᔮᓇᑕᓐ ᕗᐅᑲᓐᓴᓐ ᑕᕝᕗᖓ 
ᐃᖅᑲᐅᒪᔭᐅᓂᐊᓕᖅᑐᒧᑦ ᓴᖅᑮᓂᐅᔪᒧᑦ.

ᑐᓴᖅᑕᐅᔭᕆᐊᖃᕐᓂᖏᑦ ᑕᓪᓗᕈᑎᐅᑉ 
ᐃᒪᖓᑕ ᐊᒻᒪ ᑐᕙᐃᔪᐃᑦᑑᑉ 
ᐊᖏᖃᑎᒌᒍᑎᖏᓐᓂ
• $54.8 ᒥᓕᐊᓐ ᑖᓚᑦ ᐃᓄᓐᓄᑦ ᐅᐊᑦᑎᔨᒃᓴᓄᑦ 

ᐃᓕᐅᖅᑲᖅᑕᐅᔪᑦ (ᑕᕝᕘᓇ ᑕᓪᓗᕈᑎᐅᑉ ᐃᒪᖓ 
ᐃᓄᐃᑦ ᐊᒃᑐᖅᑕᐅᓂᖏᓐᓄᑦ ᐱᕚᓪᓕᕈᑎᔅᓴᖏᓐᓄᓪᓗ 
ᐊᖏᖃᑎᒌᒍᑏᑦ)
 › $49.25 ᒥᓕᐊᓐ ᑖᓚᑦ ᐊᕐᕌᒍᑦ 7 ᐃᓗᐊᓂ 

ᐊᑐᓕᖅᑎᑦᑎᓂᕐᒧᑦ ᐅᑯᓂᖓ:
 › ᐊᑑᑎᖃᖅᑐᓂᒃ ᐃᖅᑲᓇᐃᔮᓂᒃ ᓴᖅᑮᓂᕐᒧᑦ ᑕᓪᓕᒪᓂᑦ 

ᓄᓇᓕᓐᓂᑦ ᓇᐅᑦᑎᕐᓱᖅᑎᓄᑦ.
 › ᓄᑖᒧᑦ ᑲᑐᔾᔨᓪᓗᑎᒃ ᑲᑎᒪᔨᓄᑦ ᐊᐅᓚᑕᐅᓂᕐᒧᑦ 
 › ᐃᖃᓗᓕᕆᓂᕐᒥᒃ ᐱᕙᓪᓕᐊᑎᑦᑎᓂᕐᒧᑦ 
 › ᒫᓐᓇᒃᑰᔪᖅ ᑐᕙᐃᔪᐃᑦᑐᒥᒃ ᓴᐳᔾᔨᓂᕐᒧᑦ 

 › $3.65 ᒥᓕᐊᓐ ᑖᓚᑦ ᐊᕐᕌᒍᓂᑦ 7-ᓂᑦ 
ᐃᑲᔪᖅᓰᒍᑎᐅᓗᑎᒃ ᐃᓄᓐᓄᑦ ᐊᐅᓚᑕᐅᔪᓂᒃ 
ᖃᐅᔨᓴᕐᓂᐅᔪᓂᒃ, ᐱᓕᒻᒪᒃᓴᐃᓂᕐᓂᒃ, ᕿᒥᕐᕈᖃᑦᑕᓂᕐᓂᒃ, 
ᐃᓕᓐᓂᐊᑲᓐᓂᕈᑎᒃᓴᓄᑦ ᐊᒻᒪᓗ ᐃᖅᑲᓇᐃᔮᓄᑦ 
ᐊᔪᕈᓐᓃᖅᓴᐃᓂᕐᒧᑦ.

 › $1.9 ᒥᓕᐊᓐ ᑖᓚᑦ ᐊᕐᕌᒍᓂ 7−ᓂ ᐃᑲᔪᖅᓰᒍᑎᐅᓗᑎᒃ 
ᐊᖑᓇᓱᑦᑎᓄᑦ ᑎᒥᐅᔪᑦ ᐊᔪᕈᓐᓃᓴᖅᑕᐅᓂᖏᓐᓄᑦ 
ᐱᕙᓪᓕᐊᑎᑕᐅᓂᖏᓐᓄᑦ 

• ᐅᖓᑖᓂᑦ $190 ᒥᓕᐊᓐ ᑖᓚᑦ 
ᐱᖁᑎᕐᔪᐊᓕᐅᕈᑎᒃᓴᓂᑦ (ᒐᕙᒪᑐᖃᒃᑯᑦ ᐱᓕᕆᓂᖏᑎᒍᑦ)
 › ᐊᑕᐅᓯᐅᓐᖏᑦᑐᒧᑦ ᐊᑐᕋᒃᓴᐃᑦ ᐃᓪᓗᐃᑦ ᐊᒻᒪᓗ 

ᐃᓄᒃᓯᐅᑎᓄᑦ ᓂᕿᓕᕆᕖᑦ ᐃᓘᓐᓇᖏᓐᓄᑦ 
ᑕᓪᓕᒪᓄᑦ ᓄᓇᓕᓐᓄᑦ (ᑮᓇᐅᔭᖃᖅᑎᑕᖅ ᑲᓇᑕᒥ 
ᒥᕐᖑᐃᓯᕐᕕᓕᕆᔨᒃᑯᓐᓄᑦ).

 › ᓄᓇᓕᐅᑉ ᑐᓚᑦᑕᖅᕕᖏᒃ ᐱᕙᓪᓕᐊᑎᑕᐅᓗᑎᒃ 
ᐊᐅᓱᐃᑦᑐᒥ ᐊᒻᒪ ᖃᐅᓱᐃᑦᑐᒥ (ᑮᓇᐅᔭᖃᖅᑎᑕᖅ ᑲᓇᑕᒥ 
ᐃᖏᕐᕋᔪᓕᕆᔨᒃᑯᓐᓄᑦ).

 › ᐅᒥᐊᑐᐃᓐᓇᕐᓄᑦ ᐅᖅᑯᐊᓕᓂᕐᕕᒃ ᐱᕙᓪᓕᐊᑎᑕᐅᓂᖓ 
ᐃᑉᐱᐊᕐᔪᒻᒥ ᐊᒻᒪᓗ ᑲᖏᖅᑐᒑᐱᒻᒥ (ᑮᓇᐅᔭᖃᖅᑎᑕᖅ 
ᑲᓇᑕᒥ ᐃᒪᕐᒥᐅᑕᓕᕆᔨᒃᑯᓐᓄᑦ).

 › ᐊᕕᑦᑐᖅᓯᒪᓂᕐᒥ ᐱᓕᒻᒪᓴᖅᕕᒃ ᒥᑦᑎᒪᑕᓕᒻᒥ (ᐃᓚᖓᒍᑦ 
ᑮᓇᐅᔭᖃᖅᑎᑕᐅᓂᐊᖅᑐᖅ ᑲᓇᑕᐅᑉ ᐅᑭᐅᖅᑕᖅᑐᖓᓂ 
ᐱᕙᓪᓕᐊᔪᓕᕆᓂᕐᒧᑦ ᑎᒥᖓᓄᑦ). ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ ᐊᖏᖃᑎᖃᖅᓯᒪᔭᕇᕐᒪᑦ $10 
ᒥᓕᐊᓐ ᑖᓚᓄᑦ ᐊᕕᑦᑐᖅᓯᒪᓂᕐᒥ ᐱᓕᒻᒪᒃᓴᐃᕕᒻᒧᑦ 
ᑐᕌᖅᑎᑦᑎᓂᐊᕐᓗᑎᒃ ᑕᐃᑲᓐᖔᖓᔪᒥᒃ ᓄᓘᔮᕐᒥ 
ᐃᓄᐃᑦ ᐊᒃᑐᖅᑕᐅᓂᖏᓐᓄᑦ ᐱᕚᓪᓕᕈᑎᔅᓴᖏᓐᓄᓪᓗ 
ᐊᖏᖃᑎᒌᒍᑎᒥᒃ.

ᑕᓪᓗᕈᑎᐅᑉ ᐃᒪᖓ ᐊᒻᒪᓗ ᑐᕙᐃᔪᐃᑦᑐᖅ 
ᓂᕆᕕᔾᔪᐊᕈᑎᐅᔫᒃ ᐃᒃᐱᐊᕐᔪᒻᒥ
ᓇᓗᓇᐃᖅᓯᓚᐅᖅᑎᓪᓗᒋᒃ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑕ ᐊᖏᔪᖅᑳᖓ ᐸᐅᓗᓯ ᐊᕿᐊᕈᖅ, 
ᒪᓕᑦᑕᐅᓪᓗᓂ ᑲᓇᑕᐅᑉ ᐊᖏᔪᖅᑳᕐᔪᐊᖓᓄᑦ, ᑲᓇᑕᐅᑉ 
ᐊᕙᑎᓕᕆᓂᕐᒧᑦ ᐊᒻᒪ ᐃᒪᕐᒥᐅᑕᓕᕆᓂᕐᒧᑦ ᒥᓂᔅᑕᖏᓐᓄᑦ, 
ᐃᒃᐱᐊᕐᔪᓕᐊᔪᔪᑦ ᑲᑎᓯᒋᐊᖅᑐᖅᑐᑎᒃ ᓇᐅᑦᓯᑐᖅᑎᓂᒃ ᐊᒻᒪᓗ 
ᐃᒃᐱᐊᕐᔪᒻᒥᐅᓂᒃ ᖁᕕᐊᓱᒍᑎᖃᕆᐊᖅᑐᖅᑐᑎᒃ ᑕᓪᓗᕈᑎᐅᑉ 
ᐃᒪᖓᑕ ᐊᒻᒪᓗ ᑐᕙᐃᔪᐃᑦᑑᑉ ᐊᖏᖃᑎᒌᒍᑎᖏᓐᓂᑦ.

ᑲᓇᑕᐅᑉ ᐊᖏᔪᖅᑳᒻᒪᕆᖓ ᐊᒻᒪᓗ ᐊᖏᔪᖅᑳᖅ ᐊᕿᐊᕉᖅ 
ᐳᓛᕆᐊᖅᑳᔪᔫᒃ ᐃᓐᓇᑐᖃᖅ ᖄᐱᒃ ᐊᑕᒍᑦᓯᐊᖅ 
ᐊᖏᕐᕋᖓᓄᑦ. ᑲᓇᑕᐅᑉ ᐊᖏᔪᖅᑳᒻᒪᕆᖓ ᐃᓯᓚᐅᖅᑐᖅ 
ᑐᓂᔭᒃᓴᖃᖅᑐᓂ ᖄᐱᒻᒧᑦ ᓄᑖᒥᓂᕐᓂᒃ ᐱᕈᖅᑐᒥᓂᕐᓂᒃ 
ᓂᕆᔭᒃᓴᓂᑦ ᓂᕈᒥᐊᒐᕐᒧᑦ ᐴᖅᓯᒪᔪᓂᒃ, ᐊᒻᒪᓗ ᖄᐱᐅᑉ 
ᑐᓂᕐᕈᓯᐊᖅᑎᓚᐅᕐᒥᔭᖓ ᒪᕐᕈᐃᓐᓂᒃ ᕿᓰᓐᓂᒃ ᓇᒻᒥᓂᖅ  
ᐳᐊᓗᓕᐊᒥᓂᕐᒥᓂᒃ, ᐊᑕᐅᓯᖅ ᐊᖏᔪᖅᑳᕐᔪᐊᒧᑦ ᐊᒻᒪᓗ 
ᐊᐃᑉᐹᖏᒃ, ᐊᖏᔪᖅᑳᕐᔪᐊᑉ ᐃᕐᓂᖓᓄᑦ.

ᑭᖑᓂᐊᒍᓪᓗ, ᑖᒃᑯᐊ ᐊᐅᓪᓚᓕᓚᐅᕐᒥᔪᑦ ᐸᒥᐅᔭᒧᑦ, 
ᑕᐃᑲᓂᓗ ᐊᕿᐊᕈᒃᑯᑦ ᑐᕉᑑᒃᑯᒃ ᐃᓄᑐᐊᖑᓪᓗᑎᒃ 
ᐅᖃᐅᓯᖃᕈᓐᓇᓚᐅᖅᑑᒃ ᓯᕗᓂᕆᓛᖅᑕᑎᓐᓂ 
ᑲᑐᔾᔨᖃᑎᒌᓐᓂᒃᓴᓂᑦ.

ᑲᓇᑕᐅᑉ ᐊᖏᔪᖅᑳᕐᔪᐊᖓ ᐊᒻᒪᓗ ᒥᓂᔅᑕᐃᑦ 
ᑲᑎᖃᑎᖃᓚᐅᕐᒥᔪᑦ ᓇᐅᑦᓯᖅᑐᖅᑎᓂᒃ ᐅᖃᐅᓯᖃᖅᑐᑎᒃ 
ᐊᐅᓚᑦᑎᐊᕐᓂᕆᓚᐅᖅᑕᖓᓂᒃ ᓯᕗᓪᓕᖅᐹᖓᓂ ᐊᕐᕌᒍᖓᓂ 
ᐱᒋᐊᕐᕕᖓᓂ ᐊᑐᖅᑕᐅᒋᐅᖅᑐᒥᒃ ᐆᑦᑐᕋᐅᑕᐅᑎᓪᓗᒍ.

100−ᒐᓚᐃᑦ ᐃᓄᐃᑦ ᑲᑎᓚᐅᖅᑐᑦ ᓄᓇᓖᑦ ᐱᓐᖑᐊᖅᕕᖓᓂ 
ᐅᓐᓄᓴᒃᑯᑦ ᑐᓐᖓᓱᑦᑎᑦᑎᒋᐊᖅᑐᖅᑐᑎᒃ ᑎᑭᓯᒪᔪᓂᒃ 
ᓂᕆᖃᑎᖃᕆᐊᖅᑐᖅᑐᑎᒃ. ᐃᑉᐱᐊᕐᔪᒻᒥᐅᑕᐃᑦ 
ᐃᓚᓯᒪᓚᐅᕐᒥᔪᑦ ᐃᓄᒋᐊᕌᓗᓐᓄᑦ ᑕᐃᑲᓐᖔᖅᑐᓄᑦ 2019-ᒥ 
ᐃᓕᓐᓂᐊᖅᑏᑦ ᓯᑯᒦᑦᑐᑦ ᐅᒥᐊᕐᔪᐊᒃᑯᑦ ᐊᐅᓪᓚᖅᓯᒪᔪᑦ. 
ᐃᓕᓐᓂᐊᖅᑏᑦ ᐊᖅᑯᑎᒋᓂᐊᖅᑕᒥᓂᒃ ᐊᓯᔾᔩᓯᒪᔪᒥᓃᑦ 
ᐃᑉᐱᐊᕐᔪᓕᐊᕈᓐᓇᕐᓂᐊᕋᒥᒃ ᖁᕕᐊᓲᑎᖃᖅᑐᖃᖅᑎᓪᓗᒍ. 
ᑖᓐᓇ ᐅᒥᐊᕐᔪᐊᖅ ᒥᑦᑎᒪᑕᓕᒻᒦᔪᒻᒥᔪᖅ ᐋᒡᒌᓯ 2017−ᒥ 
ᑕᖅᑲᐅᖓ ᓴᖅᑭᖅᑕᐅᑎᓪᓗᒋᑦ ᑭᓪᓕᒋᓂᐊᖅᑕᖏᑦ ᑕᓪᓗᕈᑎᐅᑉ 
ᐃᒪᖓᑕ ᑲᓇᑕᓕᒫᒥ ᐃᒫᓂ ᓴᐳᔾᔨᕕᒃ.

ᓄᓇᓕᓐᓂ ᓂᕆᕕᔾᔪᐊᕐᓂᖅ ᐱᒋᐊᓚᐅᖅᑐᖅ ᑕᓪᓕᒪᓄᑦ 
ᑭᖑᕚᕇᖑᔪᓄᑦ ᐃᓄᓐᓄᑦ ᖁᓪᓕᖅ ᐃᑭᑕᐅᓪᓗᓂ. 
ᐱᓐᖑᐊᖅᕕᒃ ᐃᓄᓐᓂᒃ ᑕᑕᓚᐅᖅᑐᖅ ᐃᓚᖃᖅᑐᑎᒃ 

ᐊᒥᓱᓂᒃ ᐃᓐᓇᑐᖃᕐᓂᒃ ᒪᒃᑯᑦᑐᓂᓪᓗ. ᑕᕝᕙᓂ ᓂᕈᐊᖅᑕᐅᓯᒪᔪᑦ 
ᐅᖃᐅᓯᖏᑦ ᑐᓐᖓᓱᑦᑎᑕᐅᓚᐅᖅᑐᑦ ᐊᒻᒪᓗ ᓂᕿᓂᑦ 
ᐃᓄᒃᓯᐅᑎᓂᒃ ᓂᕆᖃᑎᒌᑦᑐᑎᒃ.

ᑕᖅᑭᓂ ᖃᑦᑏᓇᕐᓂᑦ ᐊᒡᒋᖅᑐᓂ ᐃᖅᑲᓇᐃᔭᖅᑎᖏᑦ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑕ ᐱᓕᕆᓂᐊᖅᑐᑦ ᐊᑐᓕᖅᑎᑦᑎᓗᑎᒃ 
ᐱᔾᔪᓯᐊᒃᓴᓂᑦ ᐱᔭᐅᔪᓐᓇᖅᓯᒪᔪᓂᒃ ᑕᕝᕘᓇ ᑕᓪᓗᕈᑎᐅᑉ 
ᐃᒪᖓᑕ ᐊᒻᒪᓗ ᑐᕙᐃᔪᐃᑦᑑᑉ ᐊᖏᖃᑎᒋᒍᑎᖏᒍᑦ ᐊᒻᒪᓗ 
ᐳᓛᕆᐊᖃᖅᑕᕐᓗᑎᒃ ᐃᓘᓐᓇᖏᓐᓄᑦ ᐊᒃᑐᖅᑕᐅᓯᒪᔪᓄᑦ 
ᓄᓇᓕᓐᓂᓗ ᓇᓗᓇᐃᖅᓯᔭᖅᑐᖃᑦᑕᕐᓗᑎᒃ ᓴᖅᑭᖅᑐᖃᕋᐃᑉᐸᑦ 
ᐃᓗᓕᖏᓐᓂᒃ ᐊᖏᖃᑎᒌᒍᑏᒃ. 

ᑕᐃᑲᓂ ᐳᓛᖅᑐᑎᒃ, ᕿᑭᖅᑕᓂ ᐃᓄᐃᒃ ᑲᑐᔾᔨᖃᑎᒌᖓᑕ 
ᐱᓕᕆᔨᖏᑦ ᑲᑎᒪᖃᑎᖃᓚᐅᕐᒥᔪᑦ ᐃᑉᐱᐊᕐᔫᑉ ᒪᐃᔭᖓᓂᒃ, 
ᑲᑎᒪᔨᖏᓐᓂᑦ, ᐊᖑᓇᓱᑦᑎᑦ ᑲᑐᔾᔨᖃᑎᒌᖓᓂᑦ ᐊᒻᒪᓗ 
ᐊᓯᖏᓐᓂᑦ ᓄᓇᓕᐅᑉ ᓯᕗᓕᖅᑎᖏᓐᓂᑦ ᐊᒻᒪᓗ 
ᑐᓂᓯᓪᓗᑎᒃ ᐊᔭᒍᑕᖅ ᓂᖀᓱᕐᕕᒻᒧᑦ $5,000-ᓂᒃ 
ᐃᑲᔫᑎᒥᓂᒃ. 

ᑖᓐᓇ ᑐᓂᕐᕈᑎ ᐊᒃᓱᐊᓗᒃ ᖁᔭᒋᔭᐅᓚᐅᖅᑐᖅ 
ᐱᔾᔪᑎᒋᓪᓗᒍ ᑕᓐᓇ ᓂᖀᓱᕐᕕᒃ ᓱᓕ ᐃᓪᓗᖁᑎᖃᓐᖏᒻᒪᑦ 
ᓇᔪᐃᓐᓇᕈᓐᓇᖅᑕᖓᓂᑦ ᓱᓕ,” ᐅᖃᓚᐅᖅᑐᖅ ᐃᑉᐱᐊᕐᔫᑉ 
ᒪᐃᔭᖓ ᐳᕌᓐᒃ ᒪᐃ. “ᐅᓇᓕ ᓂᕆᐅᓇᙱᑦᑐᒥᒃ 
ᖁᕕᐊᓇᖅᑐᒥᒃ ᓴᖅᑭᑎᑦᑎᔪᖅ, ᖃᐅᔨᒪᒐᒪ 
ᐃᑲᔪᕐᓂᖃᕐᓂᐊᕐᒪᑦ ᓂᐅᕕᖃᑦᑕᕈᓐᓇᖅᓯᓗᑎᒃ 
ᐊᑭᑭᓪᓕᒋᐊᖅᓯᒪᔪᓂᒃ ᑕᒫᓂ.”

ᑲᓇᑕᐅᑉ ᒐᕙᒪᒃᑯᖏᑦ ᒪᒥᐊᑦᑐᑦ  
ᕿᑭᖅᑕᓂ ᐃᓄᖏᓐᓄᑦ
ᐋᒡᒌᓯ 14, 2019-ᖑᑎᓪᓗᒍ ᑲᓇᑕᐅᑉ ᒐᕙᒪᒃᑯᖏᑦ 
ᐃᓕᑕᕆᔭᐅᓯᒪᔪᒃᑯᑦ ᐊᖏᓚᐅᖅᑐᑦ ᒪᒥᐊᑦᑐᑎᓪᓗ 
ᒫᓐᓇᐸᓗᓂᓴᐅᔪᓄᑦ ᓲᖑᓵᖅᑐᓄᑦ ᐅᖓᓯᑦᑐᒥᐅᓄᑦ 
ᐊᐅᓚᑕᐅᖃᑦᑕᖅᓯᒪᓂᖏᓐᓄᑦ ᐃᓄᐃᑦ ᕿᑭᖅᑕᓂᒥᐅᑕᐃᑦ 
ᑕᐃᒃᓱᒪᓂ 1950ᒥᑦ ᑕᒪᐅᖓ 1975-ᒧᑦ, 
ᐊᓯᐊᒎᕐᕕᖃᕋᑎᒃ ᐊᐅᓪᓛᖅᑎᑕᐅᖃᑦᑕᖅᓯᒪᓂᖏᓐᓄᑦ, 
ᐃᓚᒌᑦ ᐊᕕᑎᑕᐅᖃᑦᑕᖅᓯᒪᓂᖏᓐᓄᑦ, ᐊᒻᒪᓗ ᕿᒦᑦ 
ᑐᖁᕋᖅᑕᐅᖃᑦᑕᕐᓂᒥᓂᖏᓐᓄᑦ.

ᐃᓐᓇᑐᖃᐃᑦ, ᓂᕈᐊᖅᑕᐅᓯᒪᔪᑦ, ᐊᒻᒪᓗ ᑭᒡᒐᑐᖅᑎᐅᔪᑦ 
ᑕᒫᓐᖔᖅᑐᑦ ᐃᓘᓐᓇᖏᓐᓂᑦ 13−ᓂᒃ ᕿᑭᖅᑕᓂ ᓄᓇᓕᓐᓂᒃ 
ᑲᑎᖃᑎᖃᓚᐅᖅᑐᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ 
ᐊᖏᔪᖅᑳᖓᓂᒃ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑕ 
ᒥᓂᔅᑕᖓᓂᒃ ᒐᕙᒪᑐᖃᒃᑯᑦ ᐊᒻᒪᓗ ᓄᓇᖃᖅᑳᖅᑐᒥᓃᑦ 
ᐱᓕᕆᖃᑎᒌᓐᓂᖏᓐᓄᑦ ᑭᐊᕈᓕᓐ ᕕᐊᓇᑦᒥᑦ 
ᒪᒥᐊᑦᑐᖃᖅᑎᓪᓗᒍ ᐃᖃᓗᓐᓂ.

ᐃᑉᐱᓇᓪᓚᕆᑦᑐᓂᒃ ᑕᑯᒃᓴᐅᑎᑦᑎᔪᖃᓚᐅᖅᑐᖅ ᐊᒻᒪᓗ 
ᓂᓪᓕᐊᔪᖃᖅᑐᓂ, ᐊᒻᒪᓗ ᓂᓪᓕᐊᖃᑕᐅᓚᐅᕆᓪᓗᓂ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖓᓄᑦ ᑲᑎᒪᔨᐅᖃᑦᑕᖅᓯᒪᔪᖅ 
ᐊᒻᒪᓗ ᐃᓐᓇᑐᖃᕐᓄᑦ ᑭᒡᒐᑐᖅᑎᐅᓪᓗᓂ, ᔪᐊᓇᓯ ᖄᐱᒃ.

“ᐅᓪᓗᒥ, ᐅᖃᕈᔾᔨᕗᖓ ᐃᓄᓕᒫᑦᑎᐊᓂᒃ 
ᐱᑦᑎᐊᖅᑕᐅᖁᔨᔪᒥᓂᕐᓂᒃ 
ᐊᔾᔨᒌᑎᑕᐅᖁᔨᔪᒥᓂᕐᓂᓪᓗ ᐃᓅᓪᓗᑕ 
ᓄᓇᑦᑎᓐᓂ. ᐃᓘᓐᓇᑦᑎᐊᖏᓐᓄᑦ 
ᐃᓐᓇᑐᖃᕐᓄᑦ ᕿᓄᐃᓵᕈᓐᓇᖅᓯᒪᔪᓄᑦ 
ᐊᑐᕐᓯᒪᔪᓂᒃ ᐅᓂᒃᑳᕆᔭᒃᓴᐅᖏᒻᒪᕆᑦᑐᓂᒃ 
ᐱᔭᕆᐊᑐᔪᒃᑰᕐᓯᒪᔪᓂᒃ ᖃᓄᐃᒐᑎᒃ, 
ᓴᓐᖏᓪᓗᑎᓪᓗ ᐊᒻᒪᓗ ᑲᑕᒃᓯᒪᓇᑎᒃ. 
ᒪᒃᑯᑦᑐᓕᒫᑦᑎᐊᓄᑦ ᐱᔭᕇᖅᑐᒥᓂᕈᓘᔮᓗᓐᓄᑦ 
ᐊᖏᔪᖅᑳᖏᑦ ᐊᓐᓂᖅᓯᒪᓂᒥᓂᕐᒥᓂᒃ 
ᑎᒍᒥᐊᕋᓗᐊᖅᑎᓪᓗᒋᑦ. ᐊᕐᕌᒍᒐᓛᓗᓐᓂ 
ᑕᒪᐅᖓ ᑎᑭᐅᑎᒐᓱᐊᖅᓯᒪᒐᑦᑕ ᐊᒻᒪᓗ 
ᑐᓴᕈᓐᓇᓕᑕᐃᓐᓇᖅᑐᑕ ᐃᓕᑕᖅᓯᔪᓂᒃ 
ᒪᒥᐊᑦᑐᓂᓪᓗ ᒫᓐᓇᓕᓴᐸᓗᓐᓄᑦ ᐅᖓᓯᑦᑐᒥᒃ 
ᓲᖑᓵᖅᑐᑎᒃ ᐊᐅᓚᑕᐅᖃᑦᑕᖅᓯᒪᓂᖏᓐᓄᑦ 
ᕿᑭᖅᑕᓂ - ᓇᒻᒥᓂᕆᔭᑦᑎᓐᓂ ᐃᓄᐃᑦ 
ᓄᓇᖁᑎᖓᓂ.”

ᐃᓚᖏᑦ ᐸᐅᓗᓯ ᐊᕿᐊᕉᑉ, ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑕ ᐊᖏᔪᖅᑳᖓᑕ ᐅᖃᐅᓯᕆᓚᐅᖅᑕᖏᑦ 
ᕿᑭᖅᑕᓂ ᓱᓕᔪᓂᒃ ᑭᓪᓕᓯᓂᐊᕐᓂᕐᒧᑦ ᒪᒥᐊᓐᓂᐅᔪᒥ.

ᑖᓐᓇ ᑲᓇᑕᐅᑉ ᒐᕙᒪᖓᑕ ᒪᒥᐊᓐᓂᖓ ᓴᖅᑭᖅᓯᒪᔪᖅ 
ᐊᑐᓕᖁᔭᓕᐊᒥᓂᕐᓂᒃ ᑕᐃᑲᓃᑦᑐᓂᒃ ᕿᑭᖅᑕᓂ 
ᓱᓕᔪᓂᒃ ᑭᓪᓕᓯᓂᐊᕐᓂᐅᑉ ᑭᖑᓪᓕᐹᖅᓯᐅᑎᖏᓐᓂ 
ᐅᓂᒃᑳᓕᐊᒥᓂᕐᓂ, ᓴᐃᒪᖃᑎᒌᒍᓐᓇᓯᓪᓗᑎᒃ. ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖓ ᐊᒻᒪᓗ ᑲᓇᑕᐅᑉ ᒐᕙᒪᖓ 
ᐊᑎᓕᐅᓚᐅᖅᑑᒃ ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎᒥᒃ 
ᑲᑐᔾᔨᖃᑎᒌᓐᓂᐊᕐᓗᑎᒃ ᐱᓕᕆᓗᑎᒃ ᓯᕗᓂᑐᖃᑦᑎᓐᓄᑦ 
ᑲᔪᓰᓐᓇᖅᑎᒐᒃᓴᐅᔪᒥᒃ ᐱᕆᒋᐊᕈᑎᐅᓂᐊᖅᑐᒥᒃ 
ᕿᑭᖅᑕᓂ ᓱᓕᔪᓂᒃ ᑭᓪᓕᓯᓂᐊᕐᓂᕐᒧᑦ ᖃᐅᔨᔭᐅᔪᒥᓂᕐᓂᒃ. 
ᑕᒪᓐᓇ ᐃᓚᖃᖅᑐᖅ ᑮᓇᐅᔭᓂᒃ ᓇᓗᓇᐃᖅᑐᐃᓂᕐᒥᒃ 
ᐊᑐᓕᖅᑎᑦᑎᒍᑎᒃᓴᓂᑦ ᐱᓕᕆᐊᒃᓴᓂᒃ ᑐᕌᖓᔪᓂᒃ ᕿᑭᖅᑕᓂ 
ᐃᓄᓐᓄᑦ ᓴᖅᑭᔮᖅᑎᑦᑎᒍᓐᓇᓂᐊᕐᒪᑕ ᐃᓄᐃᑦ ᐱᖅᑯᓯᖏᓐᓂᑦ, 
ᒪᒥᓴᕐᓂᕐᒥᒃ ᐊᒻᒪᓗ ᖃᓄᐃᓐᖏᑦᑎᐊᕋᓱᐊᕐᓂᕐᒥᒃ ᐅᓪᓗᒥᐅᔪᖅ 
ᐃᓄᓐᓄᑦ ᐊᒻᒪᓗ ᐃᓅᖃᑦᑕᓂᐊᖅᑐᓄᑦ ᓯᕗᓂᑦᑎᓐᓂ. 

ᑕᐃᒃᑯᐊ ᓯᕗᓪᓕᐹᖅᓯᐅᑎᑦ 
ᑮᓇᐅᔭᑦ ᐃᓕᐅᖅᑲᖅᑕᐅᓂᐊᖅᑐᑦ 
ᐊᖏᖃᑎᒌᒍᑎᐅᓯᒪᔪᑦ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖓᓄᑦ ᐊᒻᒪᓗ ᑲᓇᑕᐅᑉ 
ᒐᕙᒪᖓᓄᑦ ᐱᓕᕆᒋᐊᕈᑎᐅᓂᐊᕐᓗᑎᒃ 
ᐊᑐᓕᖁᔭᓕᐊᒥᓂᕐᓂᒃ ᑕᐃᑲᓐᖔᖅᑐᓂᒃ 
ᕿᑭᖅᑕᓂ ᓱᓕᔪᓂᒃ ᑭᓪᓕᓯᓂᐊᕐᓂᕐᒥᒃ 
ᐅᑯᓂᖓ ᐃᓚᖃᖅᐳᑦ:

$5 ᒥᓕᐊᓐ ᑖᓚᑦ 
ᓴᓇᔭᐅᓂᖏᓐᓄᑦ 
ᒫᓐᓇᑦᑕᐅᑎᒋ ᐱᓕᕆᔾᔪᑎᑦ
 › ᐅᖓᑖᓂᑦ $2 ᒥᓕᐊᓐ ᑖᓚᑦ 

ᐃᓄᐃᑦ ᐃᓅᓯᕐᒥ ᐊᑐᖅᓯᒪᔭᖏᓐᓄᑦ 
ᐊᒻᒪᓗ ᑲᑎᒪᔨᓄᑦ ᐊᐅᓚᑕᐅᓂᕐᒧᑦ 
ᐱᓕᕆᓂᐅᔪᓄᑦ

 › $2.9 ᒥᓕᐊᓐ ᑖᓚᑦ ᕿᒻᒥᓂᒃ 
ᐊᒥᓱᕈᖅᑎᑦᑎᓂᕐᒧᑦ 
ᐊᐅᓚᔾᔭᐃᒋᐊᕐᓂᕐᒧᑦ ᐱᓕᕆᓂᐅᔪᒧᑦ

 › ᐃᓚᖃᖅᑐᑦ $100,000-ᓂᒃ 
ᐊᕐᕋᒍᑕᒫᖅ ᐃᑲᔫᑎᓂᒃ ᓄᓇᕗᒥ 
ᕿᒧᒃᓯᓕᐅᑎᔪᓄᑦ ᑕᐃᑲᓐᖓᑦ 
2020-ᒥᑦ-2027-ᒧᑦ

 › ᐅᖓᑖᓄᑦ $1.2 ᒥᓕᐊᓐ ᑖᓚᑦ 
ᐊᐅᓪᓚᖃᑦᑕᕈᑎᒃᓴᑦ ᒪᒥᓴᕈᑎᒃᓴᓪᓗ 
ᐃᓄᓐᓄᑦ ᐊᑦᑐᖅᑕᐅᓯᒪᔪᓄᑦ ᑕᓪᓗᕈᑎᒧᑦ 
ᐊᐅᓪᓛᖅᑎᑕᒥᓂᐅᔪᓄᑦ, ᐊᒻᒪᓗ 
ᒪᑐᔭᐅᓂᒥᓂᖏᓐᓄᑦ ᕿᕕᑦᑑ ᐊᒻᒪ 
ᐹᓪᓚᕝᕕᒃ ᐊᒻᒪᓗ ᓂᒋᐊᓃᑦᑐᑦ ᓄᓇᓕᕋᓛᒃ.

$15 ᒥᓕᐊᓐ ᑖᓚᑦ ᑐᕌᖅᑐᑦ 
ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᖏᑕ ᑭᖑᕚᓄᑦ 

“

„

ᑖᒃᑯᐊ ᓄᓇᕗᑦ ᕿᒧᔅᓯᐅᕐᔪᐊᓂᕐᒧᑦ 
ᑲᑎᒪᔨᕋᓛᖏᑦ ᐊᒃᓱᐊᓗᒃ ᖁᔭᓕᔪᑦ – 
ᑖᓐᓇ ᑮᓇᐅᔭᖅ ᐊᑐᖅᑕᐅᖃᑦᑕᓂᐊᖅᑐᖅ 
ᒪᒃᑯᑦᑐᓂᒃ ᐃᓕᓴᑎᑦᑎᒍᑎᐅᓗᓂ 
ᐱᒋᐊᓕᕋᑖᕈᑎᐅᔪᓂᒃ 
ᕿᒧᒃᓯᐅᑎᐅᖃᑦᑕᓂᐊᖅᑐᑦ ᕿᒻᒦᑦ 
ᐱᕈᖅᓴᔭᐅᓂᖏᓐᓄᑦ. ᑖᓐᓇ 
ᑮᓇᐅᔭᖅ ᐱᔾᔪᑎᒋᓪᓗᒍ, ᑮᓇᐅᔭᓂᒃ 
ᓄᐊᓴᐃᒋᐊᖃᓐᖏᓂᖅᓴᐅᓂᐊᓕᖅᑐᒍᑦ 
ᑕᐃᒫᓪᓗ ᓵᙵᑦᑎᒍᓐᓇᕐᓂᕐᓴᐅᓗᑕ 
ᐸᕐᓇᓂᕐᒥᒃ ᑭᖑᓪᓕᕐᒥ 
ᐱᓂᑭᓴᐅᑎᓂᐅᓛᖅᑐᒧᑦ.

ᒨᓯᓯ ᐆᔪᑯᓗᒃ,  
ᐋᖅᑭᑦᑎᕆᔨ, ᓄᓇᕗᑦ 
ᕿᒧᔅᓯᐅᕐᔪᐊᑎᑦᑎᕙᑦᑐᓄᑦ

ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑕ 
ᑲᑎᒪᓂᖓᑦ 
ᕿᑭᖅᑕᕐᔪᐊᕐᒥ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ ᐅᐱᕐᖔᒃᑯᑦ 2019-ᒥ 
ᑲᑎᒪᔨᖏᑕ ᑲᑎᒪᓂᖓᑦ ᕿᑭᖅᑕᕐᔪᐊᕐᒥᔪᔪᖅ ᔫᓂ 
ᐱᒋᐊᓕᕋᑖᒥᓂᐅᑎᓪᓗᒍ.

ᕿᑭᖅᑕᕐᔪᐊᓕᐊᕐᓯᒪᓪᓗᑎᒃ, ᑲᑎᒪᔩᑦ ᐃᓚᐅᔪᓐᓇᔪᔪᑦ ᑲᑎᕝᕕᒃ 
ᖁᑦᑎᓂᖅᓴᒥ ᐃᓕᓐᓂᐊᕕᒻᒥ ᐱᔭᕇᖅᑐᓂᒃ ᐃᓕᑕᖅᓯᔪᓄᑦ. 
ᐊᖏᔪᖅᑳᕗᑦ ᐅᖃᕆᐊᖅᑐᖁᔭᐅᔪᒻᒪᑦ ᐃᓕᓐᓂᐊᖅᑕᒥᓂᒃ 
ᐱᔭᕇᖅᑐᓄᑦ ᐃᓕᑕᖅᓯᓂᐊᕐᒪᑦ ᐱᔭᕇᕈᓐᓇᖅᑕᒥᓂᖏᓐᓂᑦ 
ᑎᓴᒪᑦ ᐃᓕᓐᓂᐊᖅᑏᑦ ᐊᒻᒪᓗ ᑐᓂᓯᓪᓗᓂ ᐱᔭᕇᖅᑐᓂᒃ 
ᖃᕋᓴᐅᔭᕋᓛᓂᒃ ᐃᑲᔫᑎᐅᓂᐊᖅᑐᓂᒃ ᐃᓕᓐᓂᐊᑲᓐᓂᖃᑦᑕᑎᓪᓗᒋᑦ. 
ᑖᓐᓇ ᐃᓕᑕᖅᓯᓂᖅ ᐃᑉᐱᓇᓪᓚᕆᓚᐅᖅᑐᖅ ᐃᓕᓐᓂᐊᖅᑏᑦ 
ᐅᓂᒃᑳᖃᑦᑕᓚᐅᕐᒪᑕ ᐊᑐᖅᓯᒪᔭᕐᒥᓂᒃ ᐃᓕᓐᓂᐊᖅᑐᑎᒃ ᐊᒻᒪᓗ 
ᐊᐳᖅᑕᕈᑎᒥᓂᕐᓂᒃ ᓵᓐᖓᒋᐊᓕᒥᓂᖏᓐᓂᑦ ᐱᔭᕇᕋᓱᐊᖅᑐᑎᒃ.

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᓄᓕᒫᖅᑎᑦᑎᓚᐅᕐᒥᔪᑦ 
ᓂᕆᔭᖅᑐᑎᑦᑎᓪᓗᑎᒃ ᖁᔭᓐᓇᒦᕈᑎᒋᓪᓗᓂᐅᒃ ᕿᑭᖅᑕᔪᐊᕐᒥᐅᓄᑦ 
ᑐᓐᖓᓱᑦᑎᑕᐅᑦᑎᐊᖅᑐᐊᓘᒐᒥᒃ. ᑖᓐᓇ ᓂᕆᕕᔾᔪᐊᕐᓂᖅ 
ᐊᐅᓚᑦᑎᐊᓪᓚᕆᓚᐅᖅᑐᖅ 100ᒐᓚᐃᑦ ᕿᑭᖅᑕᔪᐊᕐᒥᐅᑉ ᖃᓄᓕᒫᖅ 
ᐊᕐᕌᒍᓖᑦ ᐅᐸᒃᓯᒪᓪᓗᑎᒃ ᓂᕆᖃᑎᒌᑦᑐᑎᒃ ᐃᓄᒃᓯᐅᑎᓂᒃ ᐊᒻᒪᓗ 
ᑐᓴᕋᓐᓈᖅᑎᑕᐅᓪᓗᑎᒃ ᓂᔾᔭᐅᓯᔭᖅᑎᖏᓐᓄᑦ ᐊᑯᓪᓕᕐᒥᐅᓄᑦ. 
ᖁᕕᐊᓇᓪᓚᕆᓚᐅᖅᑐᖅ ᐊᒻᒪᓗ ᐱᔾᔪᓯᐊᖅᑎᑦᑎᖃᑦᑕᖅᑐᑎᒃ 
ᐊᒧᓯᖃᑦᑕᖅᑐᑎᒃ ᖃᖓᑦᑕᐅᑎᒃᓴᓂᑦ, ᐊᒻᒪᓗ ᐱᔭᕇᕈᑎᖃᖅᑐᑎᒃ 
ᐅᖁᒻᒥᐊᒐᕐᓂᒃ ᓄᖑᓴᒐᕐᓂᒃ ᐸᕐᓚᑎᑦᑎᓂᕐᒥᒃ ᓱᕈᓯᕐᓄᑦ 
ᖁᕕᐊᒋᔭᐅᓪᓚᕆᓚᐅᖅᑐᒥᒃ.

TUSARASSAT    l      ᑐᓴᕋᔅᓴᑦ    l     ᐅᑭᐊᒃᓵᖅ 2019 11

ᑐᓴᕋᔅᓴᑦ    l     TUSARASSAT



ᓄᓘᔮᕐᒥ ᐊᕐᕌᒍᑕᒫᖅ 
ᐱᓕᕆᓂᐅᔪᓂᒃ 
ᕿᒥᕐᕈᓂᕐᒥᒃ 
ᑲᑎᒪᐅᑎᖃᕐᓂᖅ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᓚᐅᖃᑕᐅᓚᐅᖅᑐᖅ 
2019-ᒥ ᓄᓘᔮᕐᒥ ᐊᕐᕌᒍᑕᒫᖅ ᐱᓕᕆᓂᐅᔪᓂᒃ ᕿᒥᕐᕈᓂᕐᒥᒃ 
ᑲᑎᒪᓂᐅᔪᒥ ᐊᒻᒪᓗ ᐃᓄᓕᒫᑦ ᓂᕆᑎᑕᐅᑎᓪᓗᒋᑦ 
ᑲᖏᖅᑐᒑᐱᒻᒥ ᒪᐃ ᓄᓐᖑᕈᔪᐊᓂ. ᑖᓐᓇ ᑲᑎᒪᖃᑦᑕᕐᓂᖅ 
ᓴᖅᑭᖅᓯᒪᔪᖅ ᒪᓕᑦᑕᐅᔭᕆᐊᖃᖅᑐᓂ ᐃᓗᐊᓂ ᓄᓘᔮᑉ 
ᐃᓄᐃᑦ ᐊᒃᑐᖅᑕᐅᓂᖏᓐᓄᑦ ᐱᕚᓪᓕᕈᑎᔅᓴᖏᓐᓄᓪᓗ 
ᐊᖏᖃᑎᒌᒍᑎᖏᓐᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ 
ᐊᒻᒪᓗ ᓄᓘᔮᓕᕆᔨᒃᑯᓐᓄᑦ. ᑖᓐᓇ ᑲᑎᒪᓂᖅ 
ᐱᕕᖃᖅᑎᑦᑎᕙᑦᑐᖅ ᕿᒥᕐᕈᔪᓐᓇᓂᕐᒥᒃ ᐊᑦᑐᐃᓯᒪᓂᖓᓂᒃ 
ᐊᒻᒪᓗ ᖃᓄᖅ ᐱᔾᔪᓯᐊᕐᕕᐅᓯᒪᒻᒪᖔᖅ ᐊᒻᒪᓗ ᖃᓄᖅ 
ᐱᕙᓪᓕᐊᓯᒪᒻᒪᖔᑕ ᐱᔾᔪᓯᐊᑦ ᐊᑐᓕᖅᑎᑕᐅᓂᖏᑦ. 
ᑭᒃᑯᑐᐃᓐᓇᐃᑦᑕᐅᖅ ᐱᕕᖃᓲᖑᒻᒥᔪᑦ ᐊᐱᖅᓱᖃᑦᑕᕈᓐᓇᖅᑐᑎᒃ 
ᐊᑐᓕᖁᔭᓕᐅᕈᓐᓇᖅᑐᑎᓪᓗ ᑐᕌᖓᔪᓂᒃ ᐱᐅᓯᕚᓪᓕᑎᑦᑎᓂᕐᒧᑦ 
ᓄᓘᔮᕐᒥ ᐱᓕᕆᓂᐅᔪᓂᒃ.

ᐅᑯᐊ ᑲᑎᒪᖃᑕᐅᓚᐅᖅᑐᑦ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑕ 
ᓄᓇᓕᓐᓄᑦ ᑲᑎᒪᔨ ᓕᕙᐃ ᐹᓇᐸᔅ ᑖᓐᓇ ᑲᒪᔨᐅᖃᑦᑕᖅᑐᖅ 
ᓄᓘᔮᓕᕆᔪᓂᑦ ᑲᑎᒪᔨᓂᑦ, ᐊᓯᖏᓪᓗ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑕ ᐃᖅᑲᓇᐃᔭᖅᑎᖏᑦ ᓄᓘᔮᓕᕆᖃᑕᐅᕙᑦᑐᑦ, 
ᐃᓄᑐᖃᐃᑦ ᒪᒃᑯᑦᑐᓪᓗ ᑭᒡᒐᑐᖅᑎᖏᑦ ᑕᓪᓕᒪᓂᒃ 
ᓄᓇᓕᓐᓃᖔᖅᓯᒪᔪᑦ ᐊᑦᑐᖅᑕᐅᓯᒪᔪᓂᑦ, ᐊᒻᒪᓗᑦᑕᐅᖅ 
ᓄᓘᔮᓕᕆᔨᒃᑯᑦ ᑭᒡᒐᑐᖅᑎᖏᑦ. 

ᐅᓪᓘᓐᓂᒃ ᒪᕐᕉᓐᓂᒃ ᑲᑎᒪᓂᖓᓐᓂ, ᑖᒃᑯᐊ ᑲᑎᒪᔪᑦ 
ᐅᖃᐅᓯᖃᓚᐅᖅᑐᑦ ᑭᓱᑦ ᐱᔭᕇᖅᑕᐅᓂᕐᒪᖔᑕ 2018−ᒥ 
ᐊᒻᒪᓗ ᐱᓕᕆᓂᐅᓯᒪᔪᓂᒃ ᐃᓄᓐᓂᒃ ᐱᑎᑦᑎᒐᓱᐊᖅᑐᑎᒃ. 
ᓄᑖᑦ ᐃᑲᔫᓯᐊᑦ ᑕᐃᑲᓐᖔᖅᑐᑦ ᓄᑖᕈᖅᑎᑕᐅᓯᒪᔪᒥᒃ 
ᐊᖏᖃᑎᒌᒍᑎᒥᒃ ᐃᓚᖃᓚᐅᖅᑐᑦ $2.25 ᒥᓕᐊᓐ ᑖᓚᓂᒃ 
ᐊᖏᓪᓕᒋᐊᖅᑕᐅᓂᖓᓂᒃ ᐃᓄᓐᓂᒃ ᐱᓕᒻᒪᓴᐃᔾᔪᑎᒃᓴᑦ  
2018-2021−ᒧᑦ ᓴᑦᑭᔮᖅᑎᑕᐅᓪᓚᕆᓚᐅᕐᒥᔪᑦ.

ᐃᓚᖏᑦ ᐊᑐᓕᖁᔭᓕᐊᖑᓚᐅᖅᑐᑦ 
ᑲᑎᒪᔪᓂᑦ ᐅᑯᐊᖑᓚᐅᖅᐳᑦ:

• ᖃᓄᖅ ᑐᓴᐅᒪᖃᑎᒌᓐᓂᖅ 
ᐋᖅᑭᒋᐊᖅᑕᐅᔪᓐᓇᕐᒪᖔᖅ ᐱᔾᔪᑎᖃᖅᑐᓄᑦ 
ᓄᓘᔮᓕᕆᓂᕐᒥᒃ ᐊᒻᒪᓗ ᐃᓄᐃᑦ 
ᐊᑦᑐᖅᑕᐅᓂᖏᓐᓄᑦ ᐱᓂᖏᓐᓄᓪᓗ 
ᐊᖏᖃᑎᒍᑎᒥᒃ

• ᓵᓐᖓᑦᑎᒐᓱᐊᕐᓂᖅᓴᐅᓗᑎᒃ ᐃᓄᓐᓂᒃ 
ᐃᖅᑲᓇᐃᔭᐃᓐᓇᑎᑦᑎᓂᕐᒥᒃ ᐊᒻᒪᓗ ᐃᓄᓐᓂᒃ 
ᐃᑲᔪᖃᑦᑕᕐᓂᖅ ᐊᑲᐅᓐᖏᓕᐅᕈᑎᖃᖅᑎᓪᓗᒋᑦ, 
ᐊᓯᐅᔨᔭᐅᓐᖏᖔᕐᓗᑎᒃ ᐃᖅᑲᓇᐃᔭᖅᑎᐅᓂᖏᑦ 

• ᑕᐃᒫᒃᓴᐃᓐᓇᐸᓗᑦ ᐊᐅᓚᓂᖃᖁᔭᐅᔪᑦ 
ᓂᕐᔪᑎᓄᑦ ᑐᖁᑕᐅᔪᓄᑦ ᑕᐅᖅᓯᖅᑕᐅᔾᔪᑎᑦ

• ᑐᑭᓯᐅᒪᔾᔪᑎᒃᓴᑲᓐᓂᕐᓂᒃ ᐱᔪᒪᔪᑦ ᑳᓐᑐᕌᑦ 
ᐱᓪᓗᒋᑦ − ᑭᒃᑯᑦ ᑳᓐᑐᕌᑦᑖᐸᒻᒪᖔᑕ ᐊᒻᒪᓗ 
ᓱᒻᒪᑦ ᑳᓐᑐᕌᑦᑖᖅᑎᑕᐅᕙᒻᒪᖔᑕ ᑕᐃᒃᑯᐊ

ᐊᑐᓕᖁᔭᓕᐊᒥᓂᓕᒫᑦ ᑲᑎᕐᓱᖅᑕᐅᓯᒪᓕᖅᑐᑦ ᐊᒻᒪᓗ 
ᐊᒥᓱᓕᐅᖅᑕᐅᓛᖅᑐᑎᒃ ᐅᓂᒃᑳᓕᐊᑦ ᐃᓗᐊᓂ 
ᐊᒻᒪᓗ ᐊᑐᐃᓐᓇᐅᓛᖅᑐᑎᒃ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖓᑕ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓂ 
ᐊᒻᒪᓗ ᓄᓇᓕᓐᓂ ᑐᓴᐅᒪᑎᑦᑎᔩᑦ ᐊᓪᓚᕝᕕᖏᓐᓂ. 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᑲᔪᓰᓐᓇᓂᐊᖅᑐᖅ 
ᖃᓄᐃᓕᕙᓪᓕᐊᓂᖏᓐᓂᑦ ᓇᓗᓇᐃᖅᓯᖃᑦᑕᕐᓗᑎᒃ ᐊᕐᕌᒎᑉ 
ᐃᓗᐊᓂ, ᐊᒻᒪᓗ 2020−ᒥ ᐊᕐᕌᒍᑕᒫᖅ ᐱᓕᕆᓂᐅᔪᓂᒃ 
ᕿᒥᕐᕈᓂᕐᒥᒃ ᑲᑎᒪᐅᑎᖃᕐᓂᖅ ᒥᑦᑎᒪᑕᓕᒻᒧᑦ 
ᐋᖅᑭᑦᑕᐅᓯᒪᔪᖅ.

ᐳᓛᕆᐊᖅᓯᒪᓂᖅ ᓄᓘᔮᕐᒥ 
ᐅᔭᕋᓐᓂᐊᕕᒻᒧᑦ
ᒪᐃᖑᑎᓪᓗᒍ ᑲᑎᒪᔨᐅᖃᑕᐅᔪᑦ ᓄᓘᔮᕐᒧᑦ 
ᐊᕐᕌᒍᑕᒫᑦ ᐱᓕᕆᓂᐅᔪᒥᒃ ᕿᒥᕐᕈᔨᑦ ᑲᑎᒪᔨᖏᓐᓂᑦ 
ᓄᓘᔮᓕᐊᕈᓐᓇᔪᒻᒪᑕ ᐅᔭᕋᓐᓂᐊᕕᒻᒧᑦ. ᑖᒃᑯᐊ ᑲᑎᒪᔨᑦ 
ᕿᒥᕐᕈᑎᑕᐅᓚᐅᖅᑐᑦ ᐅᔭᕋᓐᓂᐊᕕᒻᒥᒃ ᐊᒻᒪᓗ 
ᐃᓕᔾᔫᒥᓪᓗᑎᒃ ᖃᓄᖅ ᐅᔭᕋᓐᓂᐊᖅᕕᒃ ᐊᐅᓚᕙᒻᒪᖔᖅ.

ᕿᒥᕐᕈᑎᑕᐅᓂᖏᓐᓄᑦ ᐃᓚᒋᔭᐅᓪᓗᓂ, ᑲᑎᒪᔩᑦ 
ᐳᓛᕆᐊᓚᐅᕐᒥᔪᑦ ᓄᑖᒧᑦ ᐊᖏᕐᕋᖃᖅᕕᐅᓂᐊᖅᑐᒧᑦ 
ᐊᑎᖃᖅᑐᒧᑦ ᓴᐃᓕᕕᒃ, ᑖᓐᓇᓗ ᐃᓚᖃᕐᒥᔪᖅ 
ᐃᓄᒃᓯᐅᑎᓂᑦ ᓂᕿᓕᐅᖅᕕᒻᒥᒃ.

ᐃᓚᖓᑦ ᖁᕕᐊᓇᓛᖑᓚᐅᖅᑐᖅ ᕿᒥᕐᕈᑎᑕᐅᑎᓪᓗᒋᑦ 
ᑕᒪᓐᓇᐅᓚᐅᖅᑐᖅ ᐆᑦᑐᕋᕈᓐᓇᕐᓂᖅ ᖃᕋᓴᐅᔭᒃᑯᑦ 
ᐊᖁᒋᐅᖅᓴᐅᑎᓂᒃ ᐊᑐᖅᑕᐅᕙᑦᑐᓂᒃ 
ᐱᓕᒻᒪᒃᓴᐃᓪᓗᑎᒃ ᐅᖁᒪᐃᑦᑐᓄᑦ ᐊᖁᑎᐅᔪᓂᒃ. 
ᑕᐃᒃᑯᐊ ᐆᑦᑐᕋᐅᑏᑦ ᖁᕕᐊᓇᓚᐅᖅᑑᒐᓗᐊᑦ, ᑭᓯᐊᓂ 
ᐱᔭᕆᐊᑐᓂᖅᓴᓪᓚᕆᐅᓚᐅᖅᑐᑦ ᐃᓱᒪᓇᖅᑐᒥᒃ 
ᓴᖅᑭᔮᖅᑎᑎᓪᓗᑎᓪᓗ ᐱᔭᕆᐊᑐᓂᖓᓂᑦ ᑕᐃᒪᐃᑦᑐᓂᒃ 
ᐊᑐᖃᑦᑕᕐᓂᖅ ᐃᖅᑲᓇᐃᔮᒥ.

ᖁᕕᐊᓇᕐᓂᖅᐹᖑᓚᐅᖅᑐᕐᓕ ᐳᓛᕆᐊᖅᓯᒪᒋᐊᒃᓴᖅ 
ᖃᑦᑏᓐᓇᐅᒐᓗᐊᓂᒃ ᐃᓄᓐᓂᒃ ᐅᔭᕋᓐᓂᐊᕕᒻᒥ 
ᐃᖅᑲᓇᐃᔭᖅᑐᓂᒃ ᐊᒻᒪᓗ ᑕᑯᓐᓈᕈᓐᓇᖅᑐᒋᑦ 
ᐃᖅᑲᓇᐃᔭᖅᑎᓪᓗᒋᑦ. ᐃᓚᖏᓄᑯᐊ ᐃᖅᑲᓇᐃᔭᖅᑏᑦ 
ᐱᔭᕇᑦᑎᐊᕐᓂᑰᒻᒪᑕ ᕿᑭᖅᑕᓂ ᐊᔪᕈᓐᓃᖅᓴᐃᓂᕐᒧᑦ 
ᐱᓕᒻᒪᒃᓴᐃᓂᕐᒧᓪᓗ ᐃᖅᑲᓇᐃᔮᓄᑦ ᑲᑐᔾᔨᖃᑎᒌᓐᓂᒃᑯᑦ 
ᐱᓕᕆᓂᐅᔪᒥᒃ.

ᐃᓕᓐᓂᐊᖃᑎᒌᑦᑐᑦ ᓄᓇᕗᑦ 
ᐱᖅᑯᓯᖏᓐᓂᑦ ᓄᓘᔮᕐᒥ
ᔪᓚᐃᒥ, ᓄᓘᔮᓕᕆᔨᒃᑯᑦ ᐊᖏᔪᖅᑳᒻᒪᕆᖓ, 
ᕗᕋᐃᔭᓐ ᐱᐊᓂ, ᖃᐃᖅᑯᔨᔪᒻᒪᑦ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑕ ᐊᖏᔪᖅᑳᖓᓂᒃ, 
ᐸᐅᓗᓯ ᐊᕿᐊᕈᕐᒥᒃ ᐃᓚᐅᖁᓪᓗᓂᐅᒃ ᐱᖓᓱᓄᑦ 
ᐅᓪᓗᓄᑦ ᐃᓕᓐᓂᐊᖃᑎᒌᑦᑐᓄᑦ ᓄᓇᕘᑉ 
ᐱᖅᑯᓯᖏᓐᓂᑦ ᐊᒻᒪᓗ ᐊᑐᖅᓯᒪᔭᖏᓐᓂᑦ 
ᑐᕌᖓᑎᑕᐅᔪᒥᒃ ᐅᔭᕋᓐᓂᐊᖅᕕᐅᑉ 
ᐃᖅᑲᓇᐃᔭᖅᑎᖏᓐᓄᑦ. ᑖᓐᓇ ᐃᓚᒋᔭᐅᔪᖅ 
ᐃᓕᑉᐹᓪᓕᑎᑦᑎᒐᓱᓐᓂᕐᒧᑦ ᐅᔭᕋᓐᓂᐊᕕᒻᒥ 
ᐃᖅᑲᓇᐃᔭᖅᑎᓂᒃ ᓄᓇᕘᑉ ᐊᑐᖅᓯᒪᔭᖏᓐᓂᑦ 
ᐊᒻᒪᓗ ᐱᖅᑯᓯᖏᓐᓂᑦ. 

ᑖᓐᓇ ᑲᑎᓐᓂᖓ ᐃᓚᖃᓚᐅᕐᒥᔪᖅ 
ᖁᕕᐊᓱᒍᑎᖃᕐᓂᕐᒥᒃ ᓄᓇᕗᑦ ᐅᓪᓗᖓᓂᑦ.

13TUSARASSAT    l      ᑐᓴᕋᔅᓴᑦ    l     ᐅᑭᐊᒃᓵᖅ 2019



ᑭᓇᐅᒻᒪᖔᖅ 
ᓇᓗᓇᐃᖅᓯᔾᔪᑎ:  
ᓚᐅᕋ ᓲᑦᓯᐅᓪ
ᓚᐅᕋ ᓲᑦᓯᐅᓪ ᓯᕗᕚᖃᖅᑐᖅ ᑕᐃᒪᓐᖓᑐᖃᖅ 
ᕿᒧᒃᓯᖅᑎᐅᖃᑦᑕᖅᓯᒪᔪᓂᒃ. ᐃᑦᑐᖓ 
ᓯᕗᓪᓕᖅᐹᖑᓚᐅᖅᓯᒪᔪᖅ ᓄᓇᓕᖓᓂ 
ᓴᓂᑦᑕᖅᑎᐅᓪᓗᓂ ᕿᒧᒃᓯᓂᑦ ᐊᑐᖅᑐᓂ. 
ᐊᑖᑕᒋᓚᐅᖅᑕᖓᑦᑕᐅᖅ ᕿᒻᒥᖃᖃᑦᑕᖅᐸᓚᐅᕐᒥᔪᖅ 
ᓛᕋ ᐃᓅᓚᐅᖅᑎᓐᓇᒍ. ᓚᐅᕋ ᐱᕈᖅᓴᓚᐅᖅᑐᖅ 
ᑐᓵᖃᑦᑕᖅᑐᓂ ᐊᓈᓇᖓ ᐅᓂᒃᑳᑎᓪᓗᒍ ᐊᑖᑕᖓᑕ 
ᕿᒧᒃᓯᖅᑐᓂ ᓱᕈᓘᔭᖃᑦᑕᕐᓂᒥᓂᖏᓐᓂᑦ, ᓚᐅᕋ 
ᐅᖃᖅᑐᖅ ᑕᒪᓐᓇ ᐊᑖᑕᒥᓄᑦ ᑲᓱᖅᓯᒪᔾᔪᑎᖃᕈᒪᓂᖓ 
ᓇᒻᒥᓂᖅ ᕿᒻᒥᑖᕈᒪᓕᕈᑎᒥᓂᕆᒻᒪᒍ.   

ᓚᐅᕋᐅᓪᓕ ᕿᒧᒃᓯᖅᑲᑦᑕᕐᓂᖓ  
ᐱᒋᐊᓚᐅᖅᓯᒪᔫᒐᓗᐊᖅ ᑲᖏᖅᑐᒑᐱᒻᒥ, 
ᑭᓯᐊᓂᓕ ᐃᖃᓗᓐᓂ ᐊᔪᕈᓐᓃᖅᓴᖅᑐᒥᓂᖅ. 
ᕿᒧᒃᓯᖃᑦᑕᓂᒻᒪᕆᐅᔪᖅ ᒦᑲ ᒪᐃᒃ, 
ᐊᔪᕆᖅᓲᑎᖃᑦᑕᓚᐅᖅᑕᖓ ᒪᓕᒃᓱᐊᖅᑎᑦᑐᓂᐅᒃ 
ᐊᒻᒪᓗ ᐱᑖᖅᑎᑦᑎᔪᒥᓂᐅᓪᓗᓂ ᓚᐅᕋᐅᑉ 
ᓯᕗᓪᓕᐹᑦᑎᐊᖁᑎᖏᓐᓂᑦ ᕿᒻᒥᓛᓂᒃ 
ᐱᕈᖅᓴᑎᓐᓂᐊᖅᑕᖏᓐᓂᑦ. 

ᓚᐅᕋᐅᑉ ᕿᒻᒥᖁᑎᖏᑦ ᓯᕗᓪᓕᐹᑦᑎᐊᕐᒥ 
ᕿᒧᒃᓯᐅᑎᒋᕙᓕᓚᐅᖅᑕᖏᑦ ᕖᕝᕗᐊᕆᐅᓚᐅᖅᑐᒥ 
ᐊᕐᕌᓂ. ᕿᒻᒥᓂᒃ ᐃᓕᓴᑎᑦᑎᓂᖅ ᐊᒃᓱᕈᕐᓇᕈᓐᓇᕐᒪᑦ 
ᐊᒻᒪᓗ ᐊᓄᓕᐅᕐᓂᖅ ᖃᒧᑎᓕᐅᕐᓂᕐᓗ 
ᐱᕐᕌᓕᐅᕐᓂᕐᓗ ᐱᔭᕆᐊᑐᔪᐊᓘᒻᒪᑕ. ᑕᒪᓐᓇᓕ 
ᐱᔭᕆᐊᑐᓚᐅᕋᓗᐊᕐᓗᓂ ᐅᑎᕐᕕᐅᑎᐊᕐᓇᖅᑐᖅ 
ᕿᒻᒥᖏᑦ ᕿᒧᓲᖑᓕᖅᑎᓪᓗᒋᑦ ᐃᖏᕐᕋᓪᓗᑎᒃ 
ᓄᓇᒃᑯᑦ. ᓚᐅᕋ ᐅᖃᖅᑐᖅ ᐃᓅᓯᐅᑉ ᓱᑲᖓᓂᐊᓗᖏᑦ 
ᐊᐅᑦᑑᔮᓲᑦ ᑐᓵᓕᑐᐊᕋᐃᒐᒥ ᖃᒧᑏᓐᓂᒃ ᐊᐳᑎᒃᑯᑦ 
ᐃᖏᕐᕋᕙᓗᑦᑑᓐᓂᒃ ᐊᒻᒪᓗ ᕿᒻᒦᑦ ᐃᓯᒐᖏᑦ 
ᐊᐳᑎᒃᑰᖅᕙᓗᑦᑎᓪᓗᒋᑦ. ᐱᔭᕆᐊᑭᓐᓂᖅᓴᐅᔪᕉᖅ 
ᐱᓐᓇᔭᓪᓗᓂ ᓄᓇ ᕿᒥᕐᕈᐊᖃᑦᑕᕆᐊᖓ 
ᖃᒧᑏᓐᓃᓪᓗᓂ, ᐱᐅᓂᖅᓴᕉᖅ ᓱᒃᑲᓕᔪᐊᓗᒻᒥᑦ 
ᓂᐱᖅᑯᖅᑐᔪᐊᓗᒻᒥᑦ ᓯᑭᑑᒥᒃ.

ᓚᐅᕋ ᐃᓗᒃᑯᑦ ᐃᑉᐱᒋᔭᖃᑦᑎᐊᖅᑐᖅ ᕿᒻᒥᒥᓂᒃ, 
ᐊᒻᒪᓗ ᖁᕕᐊᒋᔭᖃᖅᑐᓂ ᕿᒧᒃᓯᖅᑎᐅᓪᓗᓂ 
ᐃᓅᓯᖃᕆᐊᒃᓴᖅ. ᖁᕕᐊᒋᔭᖃᕐᒥᔪᖅ 
ᐅᑎᖅᑎᑦᑎᒋᐊᒃᓴᖅ ᓯᕗᓪᓕᒥᓂᖏᑕ 

ᐊᑐᖅᐸᑦᑕᒥᓂᖓᓂᒃ ᐊᖅᓵᖅᑕᐅᓚᐅᖅᓯᒪᔪᒥᒃ 
ᐅᖓᓯᑦᑐᒧᑦ ᒐᕙᒪᒧᑦ ᐊᐅᓚᑕᐅᑎᓪᓗᒋᑦ. ᓚᐅᕋ 
ᐅᐱᒍᓱᑦᑐᖅ ᐃᓚᐅᖃᑕᐅᒋᐊᒃᓴᖅ ᐱᓕᕆᓂᐅᔪᒧᑦ 
ᐆᒻᒪᐹᓪᓕᑎᑦᑎᔪᒧᑦ ᐃᓄᐃᑦ ᐱᖅᑯᓯᑐᖃᖏᓐᓂᑦ ᐊᒻᒪᓗ 
ᐃᒻᒥᓂᒃ ᐃᓱᒪᖓᓄᑦ ᐃᑲᔪᕐᓂᖃᖅᑐᒥᒃ.

ᓇᒻᒥᓂᖅ ᐊᑐᖅᓯᒪᔭᒥᓂᒃ ᐃᓱᒪᒋᔭᖃᖅᑐᓂ ᓚᐅᕋ 
ᐱᒋᐊᖅᑎᑦᑎᓯᒪᔪᖅ ᒪᒃᑯᑦᑐᓂᒃ ᐱᓕᕆᑎᑦᑎᓂᐅᔪᒥᒃ 
ᐃᓕᓐᓂᐊᑎᑦᑎᓪᓗᑎᒃ ᖃᓄᖅ ᕿᒻᒥᓂᒃ 
ᐱᕈᖅᓴᐃᔪᓐᓇᕐᒪᖔᑕ ᕿᒧᒃᓯᕈᑕᐅᓛᖅᑐᓂᒃ. 
ᐱᓕᕆᓂᖓᒍᑦ ᓂᕆᐅᑦᑐᖅ ᐃᑲᔪᕈᓐᓇᕐᓂᐊᕆᐊᒃᓴᖅ 
ᒪᒃᑯᑦᑐᓂᒃ ᐃᓄᓐᓂᒃ ᐅᑎᖅᑎᑦᑎᓂᒃᑯᑦ ᐱᒻᒪᕆᐊᓘᔪᒥᒃ 
ᐃᓚᒋᔭᐅᔪᒥᒃ ᐱᖅᑯᓯᖏᓐᓄᑦ ᑭᓇᐅᓱᒋᓂᖓᓄᓪᓗ. 
ᐅᓪᓗᒥᒧᓪᓗ, ᓚᐅᕋ ᐊᒻᒪᓗ ᒪᒃᑯᑦᑐᖁᑎᖏᑦ ᕿᒻᒥᓄᑦ 
ᐃᓪᓗᓕᐅᖅᓯᒪᔪᑦ ᖁᓕᓂᒃ ᐊᒻᒪᓗ ᐅᓄᖅᑐᐊᓗᓐᓂᒃ 
ᐊᓄᓕᐅᖅᓯᒪᓪᓗᑎᒃ. ᒫᓐᓇᕈᓘᓛᖅᑐᖅ ᐃᓕᓴᓛᓕᕐᒥᔪᖅ 
ᖃᓄᖅ ᓇᑦᑎᕐᒥᒃ ᐱᓚᓐᓂᕐᒥᒃ ᕿᒥᖅᑯᓯᐅᕐᓂᕐᒥᒃ.  
ᓚᐅᕋ ᐸᕐᓇᑦᑐᖅ ᐃᓕᓴᑎᑦᑏᓇᕐᓂᐊᕐᓗᓂ, 
ᑲᔪᖏᖅᓴᐃᖏᓐᓇᕐᓗᓂ ᐊᒻᒪᓗ ᐃᑲᔪᖅᓰᖏᓐᓇᕐᓗᓂ 
ᐃᓄᓐᓂᒃ ᒪᒃᑯᑦᑐᓂᒃ.

ᓚᐅᕋ ᐅᖃᐅᓯᐅᒃᑲᓂᖅᑐᖅ:
• 25−ᓂᑦ ᐅᑭᐅᓕᒃ
• ᐃᓅᔪᒥᓂᖅ ᑲᖏᖅᑐᒑᐱᒻᒥ, ᑭᓯᐊᓂᓕ 

ᐃᓅᓯᖓᓂ ᐊᕝᕙᓪᓗᐊᖓᓂ ᐃᖃᓗᓐᓂ 
ᓄᓇᖃᖅᓯᒪᔪᖅ

• ᐃᖅᑲᓇᐃᔮᓕᒃ ᐅᑭᐅᖅᑕᖅᑐᒥ ᓱᕈᓯᕐᓄᑦ 
ᒪᒃᑯᑦᑐᓄᓪᓗ ᑎᒥᐅᔪᒥ ᓱᕈᓯᕐᓄᑦ ᐃᓚᒌᓄᓪᓗ 
ᐱᓪᓗᒋᑦ ᐊᔭᐅᕆᔨᐅᓪᓗᓂ

• ᑲᑎᒪᔨᐅᖃᑕᐅᔪᖅ ᐸᐅᒃᑑᑎᑦ ᐊᕐᓇᐃᑦ 
ᑲᑐᔾᔨᖃᑎᒌᖓᓄᑦ ᑲᓇᑕᒥ

• ᒥᖅᓱᕆᐅᖅᑐᒥᓂᖅ 8−ᓂᒃ ᐅᑭᐅᖃᖅᑐᓂ 
ᐊᒻᒪᓗ ᐅᓪᓗᒥᒧᑦ ᓱᓕ ᒥᖅᓱᕆᐊᒃᓴᖅ 
ᖁᕕᐊᓱᑦᑐᖅ

• ᑯᒃᑭᑦᑕᐹᓲᖅ ᐃᙱᒐᓕᐅᓲᖑᓪᓗᓂᓗ
• ᐊᐅᓪᓚᖃᑦᑕᖅᓯᒪᔪᖅ ᕿᑎᐊᓄᑦ ᐊᒻᒪᓗ 

ᐊᓪᓕᖅᐹᒧᑦ ᐊᒥᐊᕆᑲᒧᑦ, ᓂᐅᓰᓚᓐᒧᑦ 
ᐊᒻᒪᓗ ᐋᔅᑐᕋᐃᓕᐊᒧᑦ

ᐃᓄᒃᑎᑑᖓᔪᑦ ᓱᕈᓯᓛᓄᑦ 
ᐃᓕᓐᓂᐊᕈᑎᒃᓴᐃᑦ 
ᑐᓂᐅᖅᑲᖅᑕᐅᔪᑦ ᓄᓇᕗᓕᒫᒧᑦ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓱᓕ ᑲᔪᓯᒻᒪᑦ 
ᐱᑕᖃᖅᑎᑦᑎᕙᑦᑐᓂ ᐃᓄᒃᑎᑐᑦ ᐃᓕᓐᓂᐊᕈᑎᒃᓴᓂᑦ 
ᓱᕈᓯᓛᑦ ᐃᓕᓐᓂᐊᕐᓂᖏᓐᓄᑦ ᐅᖃᐅᓯᕐᓂᓪᓗ 
ᐃᓕᓐᓂᐊᕐᓂᖏᓐᓄᑦ ᑐᕌᖓᔪᓂᒃ. 

2019 ᐱᒋᐊᓕᕋᑖᒥᓂᐅᑎᓪᓗᒍ, ᑲᑐᔾᔨᖃᑎᖃᓚᐅᖅᑐᒍᑦ 
ᓄᓇᕗᑦ ᒐᕙᒪᖓᑕ ᐃᓕᓐᓂᐊᖅᑐᓕᕆᓂᕐᒧᑦ 
ᐱᓕᕆᕕᖓᓂᒃ ᐊᒻᒪᓗ ᐃᓐᕼᐊᕕᑦ ᒦᑎᐊᒃᑯᓐᓂᑦ 
ᑕᖅᑲᐅᖓ ᓴᖅᑮᓪᓗᑕ ᐃᓄᒃᑎᑑᖓᔪᓂᒃ ᐃᓚᒌᓄᑦ 
ᐅᖃᓕᒫᕆᐅᖅᓴᐅᑎᓂᒃ ᐊᑖᒍᑦ ᐄᐱᑎᑮ ᐱᓕᕆᓂᐅᑉ. 
ᑖᓐᓇ ᐱᓕᕆᓂᐅᔪᖅ ᐱᔾᔪᑎᖃᓗᐊᕐᐸᑦᑐᖅ ᐱᓕᕆᐊᔅᓴᓂᑦ 
ᐃᑲᔪᑏᓕᓐᓂᑦ ᓱᕈᓯᓛᕐᓂᑦ ᐃᓕᓐᓂᐊᑎᑦᑎᖃᑦᑕᓂᕐᒧᑦ 
ᐊᒻᒪᓗ ᐸᐃᕆᕕᓕᕆᓂᕐᒧᑦ ᕿᑭᖅᑕᓂ ᓄᓇᓕᓐᓂᑦ.

ᔪᓚᐃᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 
ᐊᖏᔪᖅᑳᖓ, ᐸᐅᓗᓯ ᐊᕿᐊᕈᖅ, 
ᐊᑕᐅᑦᑎᒃᑰᖃᑎᖃᖅᑐᓂ ᐃᓕᓐᓂᐊᖅᑐᓕᕆᓂᕐᒧᑦ 
ᒥᓂᔅᑕᐅᔪᒥᒃ ᑕᐃᕕᑦ ᔪᐊᓯᒥᒃ, ᑕᖅᑲᒃᑯᓂᖓ 
ᐅᖃᐅᔾᔨᓚᐅᖅᑑᒃ, ᓄᑖᒥᒡᒎᖅ ᓄᓇᕗᒥ−
ᐱᕙᓪᓕᐊᑎᑕᐅᓯᒪᔪᒥᒃ ᓱᕈᓯᓛᓄᑦ ᐃᓕᓐᓂᐊᕈᑎᒃᓴᑦ 
ᓯᐊᒻᒪᑎᖅᑕᐅᒻᒪᑕ ᐸᐃᕆᕕᓐᓄᑦ ᓄᓇᕗᓕᒫᒥ.

ᐅᐱᒍᓱᑦᑐᖓ ᓯᐊᒻᒪᐃᒋᐊᒃᓴᖅ ᑕᒪᒃᑯᓂᖓ ᓱᕈᓯᓛᓄᑦ 
ᐃᓕᓐᓂᐊᕈᑎᒃᓴᓂᑦ ᓴᖅᑭᔮᖅᑎᑦᑎᔪᓂᒃ ᐅᖃᐅᓯᑦᑎᓐᓂᑦ 
ᐱᖅᑯᓯᑦᑎᓂᓪᓗ,” ᐅᖃᓚᐅᖅᑐᖅ ᕿᑭᖅᑕᓃᒃᑯᑦ 
ᐊᖏᔪᖅᑳᖓ ᐸᐅᓗᓯ ᐊᕿᐊᕈᖅ. "ᑕᒪᒃᑯᐊ ᐊᖅᑭᒃᓱᒐᐃᑦ, 
ᐱᓐᖑᐊᑦ ᐊᒻᒪᓗ ᕿᒥᕐᕈᐊᒐᐃᑦ ᓱᕈᓯᓛᖁᑎᑦᑎᓐᓂᑦ 

ᐃᓕᑦᑎᑦᑎᕙᒻᒪᑕ, ᐱᓐᖑᐊᕈᑎᐅᕙᑦᑐᑎᓪᓗ ᐊᒻᒪᓗ 
ᑕᑯᓐᓇᓐᖑᐊᕈᓐᓇᕈᑎᐅᕙᑦᑐᑦ ᓄᓇᒦᒋᐊᒃᓴᖅ 
ᖁᕕᐊᒋᔭᖃᖅᑐᓂ ᐃᓅᓂᑦᑎᓐᓂᑦ ᐊᒻᒪᓗ 
ᐅᖃᐅᓯᕆᒋᐊᓐᖓᖅᑕᒥᓂᖅᑎᓐᓂᑦ. 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖓᓄᑦ−ᐱᕙᓪᓕᐊᑎᑕᒥᓃᑦ 
ᐃᓕᓐᓂᐊᕈᑎᑦ ᑐᓂᐅᖅᑲᖅᑕᐅᖃᑕᐅᓛᖅᑐᑦ 
ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓᓄᑦ−
ᐱᕙᓪᓕᐊᑎᑕᐅᓯᒪᔪᓄᑦ ᓯᐊᒻᒪᑎᖅᑕᐅᔪᓄᑦ 55-ᓄᑦ 
ᓚᐃᓴᖃᖅᑐᓄᑦ ᐱᓕᕆᕕᐅᔪᓄᑦ, ᐱᖃᓯᐅᔾᔭᐅᓪᓗᑎᒃ 
ᐃᓕᓐᓂᐊᕐᓇᐅᒍᓐᓃᑎᓪᓗᒍ ᐊᒻᒪᓗ ᐃᓕᓐᓂᐊᕆᐅᖅᓴᔪᓄᑦ 
ᐱᓕᕆᑎᑦᑎᕕᐅᕙᑦᑐᓄᑦ. ᐃᓚᖏᑦ ᐃᓕᓐᓂᐊᕈᑎᒃᓴᑦ 
ᐅᐱᕐᖔᒥ ᑐᓂᐅᖅᑲᖅᑕᐅᓛᖅᑐᓂ ᐱᕙᓪᓕᐊᑎᑕᐅᓯᒪᒻᒥᔪᑦ 
ᐃᓚᒋᔭᐅᓪᓗᑎᒃ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 
ᐱᔾᔪᓯᐊᖅᑎᑦᑎᓂᕐᒧᑦ ᑮᓇᐅᔭᖁᑎᖏᓐᓂᑦ ᐱᓕᕆᓂᐅᔪᒧᑦ.

ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ 
ᐃᓕᓯᓯᒪᔪᖅ  
$700,000-ᓂᒃ ᑕᒪᒃᑯᓂᖓ 
ᐃᓕᓐᓂᐊᕈᑎᒃᓴᓂᑦ 
ᐱᕙᓪᓕᐊᑎᑦᑎᒍᑎᒃᓴᓂᑦ.

ᖃᓄᐃᓕᖓᓕᕐᒪᖔᖅ 
ᓇᓗᓇᐃᖅᓯᔾᔪᑎᑦ ᓄᓇᓕᓐᓂ 
ᑐᓐᖓᕕᖃᖅᑐᒥᒃ 
ᓇᐅᑦᑎᕐᓱᖃᑦᑕᓂᕐᒥᒃ 
ᐊᑐᖅᑕᐅᔭᕆᐅᖅᑐᒥᒃ 
ᐆᑦᑐᕋᕐᓂᐅᔪᖅ ᒥᑦᑎᒪᑕᓕᒻᒥ 
ᑖᓐᓇ ᓄᓇᓕᓐᓂ ᑐᓐᖓᕕᖃᖅᑐᒥᒃ ᐊᑐᖅᑕᐅᔭᕆᐅᖅᑐᒥᒃ 
ᐆᑦᑐᕋᕐᓂᐅᔪᖅ ᒥᑦᑎᒪᑕᓕᒻᒥ, ᐱᖓᔪᐊᓄᑦ 
ᐊᕐᕌᒍᖓᓄᑦ ᐱᓕᕆᒋᐊᕐᓂᐅᓴᓕᖅᑐᖅ, ᓱᓕ 
ᑲᔪᓯᕗᖅ ᐊᑐᐃᓐᓇᐅᑎᑦᑎᓪᓗᓂ ᐱᓕᒻᒪᔅᓴᐅᑎᔅᓴᓂᑦ 
ᐃᓄᓐᓄᑦ ᓄᓇᓕᓐᓂ ᑭᓱᕈᓘᔭᕐᓂᒃ ᓇᐅᑦᑎᕐᓱᖅᑎᓂᑦ 
ᐊᔪᕈᓐᓃᖅᓴᐃᓪᓗᑎᒃ.

2018-ᒥ ᐅᑭᐅᒃᑯᑦ/ᐅᐱᕐᖓᓵᒃᑯᑦ ᕿᒥᕐᕈᖃᑦᑕᕐᓂᖅ 
ᐱᒋᐊᔪᔪᖅ ᓅᕖᕝᕙᒥ ᐊᒻᒪᓗ ᐱᔭᕇᖅᑐᑎᒃ 
ᐊᐅᓚᑦᑎᐊᓚᐅᖅᑐᒥᒃ ᓯᓈᖓᓂ ᕿᒥᕐᕈᖃᑦᑕᕐᓂᖏᓐᓂᑦ ᔫᓂᒥ.

ᔪᓚᐃᒥ, ᓄᓇᓕᖓᑕ ᓇᐅᑦᑎᕐᓱᖅᑎᖏᑦ ᐊᒻᒪᓗ 
ᒥᑦᑎᒪᑕᓕᒻᒥᐅᑕᐃᑦ ᐃᓚᐅᖃᑕᐅᓚᐅᖅᑐᑦ ᐊᓯᕙᖅᓯᒪᓗᓂ 
ᐊᓐᓂᖅᑐᓕᕆᓂᕐᒥᒃ ᐱᓕᒻᒪᓴᖅᑎᑕᐅᓂᕐᒥᒃ. 
ᐱᓕᒻᒪᒃᓴᐃᓚᐅᖅᑐᑦ 6−ᓂᒃ ᓄᑖᓂᒃ ᓇᐅᑦᑎᕐᓱᖅᑎᓂᑦ 
ᐃᖅᑲᓇᐃᔭᖅᑎᑖᓚᐅᖅᑐᑎᒃ ᐸᕐᓇᑦᑐᓂᒃ 
ᐃᒪᐅᓂᕆᓛᖅᑕᖓᓄᑦ, ᐃᓘᓐᓇᑎᒃ ᒥᑦᑎᒪᑕᓕᒻᒥᐅᑕᐅᔪᑦ.

ᖄᖓᒍᒃᑲᓐᓂᖅ ᐱᓕᒻᒪᓴᐃᓃᑦ ᐱᔭᕇᖅᑕᐅᕋᑖᓚᐅᖅᑐᑦ, 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐸᕐᓇᒻᒥᔪᖅ 
ᓴᖅᑮᓛᕆᐊᒃᓴᖅ ᓇᐅᑦᑎᕐᓱᖅᑎᐅᖃᑎᒌᑦ 
ᐱᓕᒻᒪᒃᓴᖃᑎᒌᖃᑦᑕᕐᓗᑎᒃ ᑕᐃᒫᒃ ᕿᒥᕐᕈᖃᑦᑕᓂᕐᒥᒃ 
ᐱᓕᕆᑯᑖᒃᓯᒪᔪᑦ ᐊᐃᑉᐸᖃᖅᑎᑕᐅᖃᑦᑕᕐᓗᑎᒃ 
ᓄᑖᓂᒃ ᓇᐅᑦᑎᕐᓱᖅᑎᓂᑦ ᐃᓕᓐᓂᖅᓴᐅᖁᓪᓗᒋᑦ. 
ᐃᓕᓐᓂᐊᖃᑎᒌᒃᑲᓂᕐᓃᑦ ᐸᕐᓇᑕᐅᒻᒥᔪᑦ ᐅᑭᐊᒃᓵᒧᑦ, 
ᐃᒪᐅᔪᓐᓃᑎᓪᓗᒍ.

ᖃᑭᒐᓱᓐᓂᖅ 
ᐱᔭᕆᐊᑐᔪᒃᑰᕋᓗᐊᕐᓗᓂ 
ᐊᒃᓵᔫᑉ ᓇᖅᓴᖓᒍᑦ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖓᑕ ᓄᓇᒥ 
ᐊᕙᑎᖓᓂᑦ ᖃᐅᔨᓴᖅᑎᖓ, ᐋᑕᒻ ᐊᓕᖅᑲᑐᖅᑐᖅ, 
ᒫᓐᓇᕈᓘᓚᐅᖅᑐᖅ ᐱᖃᑕᐅᔪᒻᒪᑦ ᐱᖁᑎᒥᓂᒃ 
ᓇᒻᒪᑦᑐᑎᒃ ᐱᓱᑦᑐᓄᑦ ᐊᒃᓵᔫᑉ ᓇᖅᓴᖓᒍᑦ 
ᐹᓐᓂᖅᑑᑉ ᖃᓂᒋᔭᐸᓗᖓᓂ ᐱᖃᑎᖃᖅᑐᓂ 
ᒪᒃᑯᑦᑐᓂᒃ ᑕᐃᑲᓐᖔᖅᑐᓂᒃ ᓄᓇᕗᒥ 
ᓄᓇᒥᒃ−ᑐᓐᖓᕕᖃᖅᑐᓄᑦ ᐃᓕᓐᓂᐊᖅᑐᑎᒃ 
ᖁᕕᐊᒋᔭᐅᔪᓂᒃ ᐱᓕᕆᑎᒃᑎᓂᖏᓐᓄᑦ.
ᑕᓪᓕᒪᑦ ᒪᒃᑯᑦᑐᑦ ᕿᑭᖅᑕᕐᔪᐊᒥᑦ ᐅᑭᐅᓖᑦ 
16 ᐊᒻᒪ 17, ᐊᒻᒪᓗ ᑎᓴᒪᑦ ᐃᓕᓴᐃᔩᑦ 
ᑮᓇᐅᔭᖃᖅᑎᑕᐅᓯᒪᔪᑦ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓄᑦ ᐊᒻᒪᓗ ᐃᓅᓯᖃᑦᑎᐊᓂᕐᒧᑦ 
ᐊᓪᓚᕝᕕᖓᓂᑦ, ᓇᒻᒪᑦᑐᑎᒃ ᐱᓱᖃᑕᐅᓚᐅᖅᑐᑦ. 
ᑖᓐᓇ ᐊᓯᕙᖅᓯᒪᓂᖓᑦ ᐊᑐᓚᐅᖅᑕᖓᑦ ᐋᒡᒌᓯ 
10ᒥᑦ 22ᒧᑦ ᐊᒻᒪᓗ ᑕᕝᕙᓂ ᐅᓪᓗᓂᒃ ᖁᓕᓂᒃ 
ᐱᔭᕆᐊᑐᔪᒃᑯᑦ ᓇᒻᒪᑦᑐᑎᒃ ᐱᓱᒋᐊᓕᒥᓃᑦ.
“ᖁᕕᐊᓇᓚᐅᖅᑑᒐᓗᐊᖅ, ᑭᓯᐊᓂᓕ ᐃᓚᖓ 
ᐃᓱᒪᓇᓚᐅᖅᑐᖅ ᑲᔪᓯᒃᑲᓐᓂᕈᓐᓇᐃᓪᓕᓂᕐᒥᒃ,” 
ᐊᓕᖅᑲᑐᖅᑐᖅ ᐅᖃᓚᐅᖅᑐᖅ. 

“ᐃᑲᔪᖃᑦᑕᐅᑎᓚᐅᖅᑐᒍᑦ ᐅᖃᐅᑎᖃᑦᑕᐅᑎᓪᓗᑕ 
ᑲᔪᓯᒋᐊᖃᕋᑦᑕ, ᐱᔭᕆᐊᑐᓚᐅᖅᑑᒐᓗᐊᖅ 
ᑭᓯᐊᓂᓕ ᖁᕕᐊᓇᓚᐅᕐᒥᔪᖅ.”
ᐊᓕᖅᑲᑐᖅᑐᖅ ᐅᖃᖅᑳᖅᑐᒥᓂᖅ 
ᐱᖃᑕᐅᒍᒪᓂᕋᖅᑐᓂ ᐃᓕᓴᐃᔨᐅᓗᓂ ᐱᓱᑦᑐᓄᑦ, 
ᐃᓚᖓᒍᑦ ᕿᒥᕐᕈᒍᒪᓯᓐᓈᑦ ᖃᓄᖅ ᐊᐅᔪᐃᑦᑐᑦ 
ᐊᓯᔾᔨᖅᓯᒪᓕᕐᒪᖔᑕ ᐊᒻᒪᓗ ᐃᑲᔪᕈᒪᓪᓗᓂ 
ᑲᔪᖏᖅᓴᐃᒍᒪᓪᓗᓂᓗ ᒪᒃᑯᑦᑐᓂᒃ ᓄᓇᖅᑲᑎᒥᓂᒃ 
ᕿᑭᖅᑕᕐᔪᐊᕐᒥ.
“ᐱᒻᒪᕆᐅᓱᒋᒐᒃᑯ ᖃᐅᔨᑎᑦᑎᓂᖅ ᒪᒃᑯᑦᑐᓂᒃ 
ᐱᑕᖃᕐᒪᑦ ᐊᓯᖏᓐᓂᑦ ᓱᔪᓐᓇᖅᑕᖏᓐᓂᑦ 
ᓇᒻᒥᓂᖅ ᐱᔭᕆᐊᑐᔪᕐᓯᐅᑎᓪᓗᒋᑦ 
ᐱᓕᒻᒪᒃᓴᐃᓗᑎᓪᓗ ᐃᓱᒪᖏᓐᓂᑦ 
ᑭᓱᑐᐃᓐᓇᑦᑎᐊᒥᒃ ᐊᔪᕈᓐᓃᕈᓐᓇᓂᕐᒥᒃ, 
ᐅᖓᑕᖏᖅᓯᓂᕐᒥᒃ ᐃᓱᒋᓱᒋᔭᒥᓂᒃ, 
ᐊᓕᖅᑲᑐᖅᑐᖅ ᐅᖃᓚᐅᖅᑐᖅ”

ᐋᑕᒻ ᐊᓕᖅᑲᑐᖅᑐᖅ ᐅᓂᒃᑳᕆᓗᒍ
ᐅᑭᐅᖏᑦ: 22 

ᓄᓇᖓ: ᕿᑭᖅᑕᕐᔪᐊᖅ

ᐃᖅᑲᓇᐃᔮᖓ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂ: ᓄᓇᒥ ᐊᕙᑎᒥᒃ 
ᖃᐅᔨᓴᖅᑎ ᐊᖏᔫᑎᓂᒃ ᐱᓕᕆᔨᐅᔪᓂ.

ᐃᖅᑲᓇᐃᔮᒥ ᑐᕌᒐᖏᑦ: ᑲᔪᖏᓲᖅ ᓄᑖᓂᒃ 
ᐱᓕᕆᒍᒪᓪᓗᓂ ᐊᕙᑎᒥᒃ ᖃᐅᔨᓴᖅᑎᐅᓪᓗᓂ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ 
ᐃᖅᑲᓇᐃᔮᖅᑖᕈᒪᔪᖅ ᓯᓚᒥ ᐃᖅᑲᓇᐃᔮᒥᒃ 
ᓄᓇᒧᑦ ᑲᓱᖅᓯᒪᐃᓐᓇᕐᓗᓂ.

ᑭᓱᓄᑦ ᐊᐅᓚᔾᔭᑦᑎᑕᐅᕙᑉᐸ: 
ᐃᓚᒋᔭᐅᒐᒪ ᐃᓅᓕᖅᑐᓄᑦ ᓇᔪᖅᐸᑦᑐᓄᑦ 
ᓯᓚᒥᒃ ᐊᓯᔾᔨᐸᓪᓕᐊᔪᒥᒃ. ᐊᓯᔾᔨᖅᑐᓂᒃ 
ᑕᑯᓯᒪᓕᕇᕋᒪ ᐊᑯᓂᐅᓐᖏᑦᑐᖅ 
ᐃᓅᓯᒪᓕᖅᑎᓪᓗᖓ. ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ ᐱᓕᕆᒐᓱᖁᓪᓚᕆᑦᑕᕋᓗᐊᕋ 
ᓯᕗᒧᑦ ᐃᖏᕐᕋᓗᓂ ᐃᖅᑲᓇᐃᔮᓂᒃ 
ᓴᖅᑮᖃᑦᑕᕐᓗᓂ ᐃᓄᐃᑦ ᐃᖅᑲᓇᐃᔭᓕᕐᓗᑎᒃ 
ᐊᕙᑎᒥ ᐃᓱᒫᓗᓇᖅᑐᑦ ᐱᓕᕆᐊᖑᓗᑎᒃ 
ᐊᒻᒪᓗ ᐃᑲᔪᕐᓗᑎᒃ ᐊᓯᐅᑦᑕᐃᓕᑎᑦᑎᓂᕐᒥᒃ 
ᐃᓄᐃᑦ ᐱᖅᑯᓯᖏᓐᓂᑦ.”

ᑐᓴᕋᔅᓴᑦ    l     TUSARASSAT

ᐅᓛᓇ ᓄᕿᙵᖅ ᓄᓇᓕᓐᓂ 
ᑐᓴᐅᒪᑎᑦᑎᔨᓂᑦ ᑲᒪᔨ

ᑎᑎᖅᑲᓂᐊᕐᕕᖓ 1340, ᐃᖃᓗᐃᑦ, ᓄᓇᕗᑦ X0A 0H0 
ᓱᑲᑦᑐᑰᕈᑖ: 867-979-3238

ᐅᖄᓚᐅᑖ: 867-975-8449 
onuqingaq@qia.ca

ᔮᒃ ᐅᐃᓕ ᐃᒃᐱᐊᕐᔪᒃ ᑎᑎᖅᑲᓂᐊᕐᕕᖓ 69, ᐃᒃᐱᐊᕐᔪᒃ, ᓄᓇᕗᑦ X0A 0A0 
ᓱᑲᑦᑐᑰᕈᑖ: 867-439-8217

ᐅᖄᓚᐅᑖ: 867-439 -8277  
jwillie@qia.ca

ᔫᐋᓐ ᒫᒃ ᑭᙵᐃᑦ ᑎᑎᖅᑲᓂᐊᕐᕕᖓ 151, ᑭᙵᐃᑦ, ᓄᓇᕗᑦ X0A 0C0 
ᓱᑲᑦᑐᑰᕈᑖ: 867-897-8650

ᐅᖄᓚᐅᑖ: 867-897-8638 
jmark@qia.ca

ᓃᓇ ᕿᓪᓚᖅ ᑲᖏᖅᑐᒑᐱᒃ ᑎᑎᖅᑲᓂᐊᕐᕕᖓ 159, ᑲᖏᖅᑐᒑᐱᒃ, ᓄᓇᕗᑦ X0A 0E0 
ᓱᑲᑦᑐᑰᕈᑖ: 867-924-6120

ᐅᖄᓚᐅᑖ: 867-924-6119 
nqillaq@qia.ca

ᓚᐃᓴ ᐅᐊᑦᓯᑰ ᐊᐅᓱᐃᑦᑐᖅ ᑎᑎᖅᑲᓂᐊᕐᕕᖓᓐᓄᑦ, ᐊᐅᓱᐃᑦᑐᖅ, ᓄᓇᕗᑦ X0A 0J0 
ᓱᑲᑦᑐᑰᕈᑖ: 867-980-4078

ᐅᖄᓚᐅᑖ: 867-980-4076 
lwatsko@qia.ca

ᓴᒫᓐᑕ ᒧᐊᒐᓐ ᓴᓂᕋᔭᒃ ᑎᑎᖅᑲᓂᐊᕐᕕᖓ 9, ᓴᓂᕋᔭᒃ, ᓄᓇᕗᑦ X0A 0K0 
ᓱᑲᑦᑐᑰᕈᑖ: 867-928-8114

ᐅᖄᓚᐅᑖ: 867-928-8103 
smorgan@qia.ca

ᐄᑐᐊᖅ ᑕᐹᕐᔪᒃ ᐃᒡᓗᓕᒃ ᑎᑎᖅᑲᓂᐊᕐᕕᖓ 117, ᐃᒡᓗᓕᒃ, ᓄᓇᕗᑦ X0A 0L0 
ᓱᑲᑦᑐᑰᕈᑖ: 867-934-8562

ᐅᖄᓚᐅᑖ: 867-934-8760 
etapardjuk@qia.ca

ᒪᕇ ᒪᐃᑯ ᐃᖃᓗᐃᑦ ᑎᑎᖅᑲᓂᐊᕐᕕᖓ 1340, ᐃᖃᓗᐃᑦ, ᓄᓇᕗᑦ X0A 0H0 
ᓱᑲᑦᑐᑰᕈᑖ: 867-979-3238

ᐅᖄᓚᐅᑖ: 867-975-8420 
mmichael@qia.ca

ᐱᐅᕆ ᐃᑭᓪᓗᐊᖅ ᑭᒻᒥᕈᑦ ᑎᑎᖅᑲᓂᐊᕐᕕᖓ 82, ᑭᒻᒥᕈᑦ, ᓄᓇᕗᑦ X0A 0N0 
ᓱᑲᑦᑐᑰᕈᑖ: 867-939-2134

ᐅᖄᓚᐅᑖ: 867-939-2135 
pikkidluak@qia.ca

ᓰᓇ ᒫᒃᒧ ᐸᓐᓂᖅᑑᖅ ᑎᑎᖅᑲᓂᐊᕐᕕᖓ 633, ᐸᓐᓂᖅᑑᖅ, ᓄᓇᕗᑦ X0A 0R0 
ᓱᑲᑦᑐᑰᕈᑖ: 867-473-8994

ᐅᖄᓚᐅᑖ: 867-473-8991 
smachmer@qia.ca

ᔪᐊᐱ ᐆᑐᕙ ᒥᑦᑎᒪᑕᓕᒃ ᑎᑎᖅᑲᓂᐊᕐᕕᖓ 459, ᒥᑦᑎᒪᑕᓕᒃ, ᓄᓇᕗᑦ X0A 0S0 
ᓱᑲᑦᑐᑰᕈᑖ: 867-899-8642

ᐅᖄᓚᐅᑖ: 867-899-8640 
jootova@qia.ca

ᓗᐊᓇ ᖁᓪᓗᐊᓕᒃ ᕿᑭᖅᑕᕐᔪᐊᖅ ᑎᑎᖅᑲᓂᐊᕐᕕᖓ 239, ᕿᑭᖅᑕᕐᔪᐊᖅ, ᓄᓇᕗᑦ X0A 0B0 
ᓱᑲᑦᑐᑰᕈᑖ: 867-927-8196

ᐅᖄᓚᐅᑖ: 867-927-8195 
lkullualik@qia.ca

ᓲᓴᓐ ᓴᓪᓗᕕᓂᖅ ᖃᐅᓱᐃᑦᑐᖅ ᑎᑎᖅᑲᓂᐊᕐᕕᖓ 118, ᖃᐅᓱᐃᑦᑐᖅ, ᓄᓇᕗᑦ X0A 0V0 
ᓱᑲᑦᑐᑰᕈᑖ: 867-252-3129

ᐅᖄᓚᐅᑖ: 867-252-3127 
ssalluviniq@qia.ca

ᔫᓕ ᐃᒥᖅᑯᑕᐃᓚᒃ ᓴᓂᑭᓗᐊᖅ ᑎᑎᖅᑲᓂᐊᕐᕕᖓ 90, ᓴᓂᑭᓗᐊᖅ, ᓄᓇᕗᑦ X0A 0W0 
ᓱᑲᑦᑐᑰᕈᑖ: 867-266-8163

ᐅᖄᓚᐅᑖ: 867-266-8162 
jemikotailak@qia.ca

ᑐᓴᐅᒪᑎᑦᑎᔩᑦ

